Монгол Улсын Их Хурлын 2011 оны хаврын ээлжит чуулганы Аюулгүй байдал, гадаад бодлогын байнгын хорооны 04 дүгээр сарын 27-ны өдөр /Лхагва гариг/-ийн хуралдаан 10 цаг 10 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Я.Батсуурь ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 14 гишүүн ирж, 73.6 хувийн ирцтэй байв. Үүнд:
Чөлөөтэй: Сү.Батболд, Э.Мөнх-Очир, Н.Энхболд
Тасалсан: Р.Амаржаргал, Ц.Шинэбаяр


Нэг. “Хилийн хяналтын байгууллагуудын талаар авах арга хэмжээний тухай” УИХ-ын Аюулгүй байдал, гадаад бодлогын, Хууль зүйн болон Эдийн засгийн байнгын хороодын 2009 оны 13/45/12 дугаар тогтоолын  хэрэгжилтийн талаархи Засгийн газрын мэдээлэл
Хэлэлцэж буй асуудалтай холбогдуулан УИХ-ын гишүүн, Засгийн газрын ХЭГ-ын дарга Ч.Хүрэлбаатар, Хил хамгаалах ерөнхий газрын дарга Ц.Сэргэлэн, Гадаадын иргэн, харьяатын асуудал эрхлэх газрын дарга Д.Мөрөн, Гадаад харилцааны яамны Гэрээ эрх зүйн газрын хилийн боомтын асуудал хариуцсан тасгийн дарга Д.Ганболд, МХЕГ-ын Хилийн мэргэжлийн  хяналтын  газраас эрсдлийн үнэлгээ, удирдлага зохицуулалтын хэлтсийн дарга Э.Мөнхөө, Гаалийн ерөнхий газрын хяналтын газраас эрсдлийн үнэлгээ, удирдлага зохицуулалтын хэлтсийн дарга Л.Дэлгэрбаяр, Хил хамгаалах ерөнхий газрын Шалган нэвтрүүлэх хэлтсийн дарга Д.Мөнхчулуун, Аюулгүй байдал, гадаад бодлогын байнгын хорооны зөвлөх Ц.Нямдорж, референт П.Туяа нар байлцав.

Мэдээллийг УИХ-ын гишүүн, Засгийн газрын ХЭГ-ын дарга Ч.Хүрэлбаатар хийв.


Мэдээлэлтэй холбогдуулан УИХ-ын гишүүн Д.Хаянхярваа, Ш.Сайхансамбуу, Х.Наранхүү, Н.Ганбямба, Р.Гончигдорж, З.Энхболд нарын асуусан асуултад Засгийн газрын ХЭГ-ын дарга Ч.Хүрэлбаатар, Гадаад харилцааны сайд Г.Занданшатар, ажлын хэсгээс Л.Дэлгэрбаяр, Ц.Сэргэлэн нар хариулж, тайлбар хийв.


УИХ-ын гишүүн Х.Жекей, Ш.Сайхансамбуу, З.Энхболд, Я.Батсуурь, Х.Наранхүү нар санал хэлэв.

Байнгын хорооноос  шийдвэр гаргаж Засгийн газарт хүргүүлэхээр тогтов.

Хуралдаан 11 цаг 40 минутад өндөрлөв.
Тэмдэглэлтэй танилцсан:

АЮУЛГҮЙ БАЙДАЛ, ГАДААД

БОДЛОГЫН БАЙНГЫН 

ХОРООНЫ ДАРГА






Я.БАТСУУРЬ
Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА

УИХ-ЫН 2011 ОНЫ ХАВРЫН ЭЭЛЖИТ ЧУУЛГАНЫ
АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 

4 ДҮГЭЭР САРЫН 27-НЫ  ӨДРИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 10 минутад эхлэв.
Я.Батсуурь:-Аюулгүй байдал, гадаад бодлогын байнгын хорооны энэ өдрийн хуралдаан эхлэхэд бэлэн болж байна. Гишүүдийн ирц бүрдсэн байна. Өнөөдрийн Байнгын хорооны хуралдаанаар нэг асуудал хэлэлцэхээр санал болгож байна. 
Хилийн хяналтын байгууллагуудын талаар авах арга хэмжээний тухай УИХ-ын Аюулгүй байдал, гадаад бодлогын, Хууль зүйн, Эдийн засгийн байнгын хороодын 2009 оны 13/45/12 дугаар тогтоолын хэрэгжилтийн талаар Засгийн газрын мэдээллийг сонсоно.

Хэлэлцэх асуудалтай холбогдолтой өөр саналтай гишүүд байна уу? Байхгүй бол хэлэлцэх асуудлаа батлах уу? за баталлаа.

Асуудлыг хэлэлцэхээс өмнө ажлын хэсгийг танилцуулъя. Хууль зүй дотоод хэргийн сайд Нямдорж, Хил хамгаалах ерөнхий газрын дарга Сэргэлэн,  Гадаадын иргэн  харьяатын асуудал эрхлэх газрын дарга Мөрөн, Гадаад харилцааны яамны гэрээ эрх зүйн газрын захирал Баттөмөр, мөн гэрээ эрх зүйн газрын хилийн боомтын асуудал хариуцсан  тасгийн дарга Ганболд, Мэргэжлийн хяналтын ерөнхий газрын хилийн мэргэжлийн  хяналтын газраас эрсдлийн үнэлгээ удирдлага, зохицуулалтын  хэлтсийн дарга  Мөнхөө, Гаалийн ерөнхий газрын хяналтын газрын эрсдлийн үнэлгээ, удирдлага, зохицуулалтын хэлтсийн дарга Дэлгэрбаяр, Гаалийн ерөнхий газрын мэргэжилтэн Түвшинбаяр, Мэргэжлийн хяналтын ерөнхий газрын хэлтсийн дарга Ганбаатар, Хил хамгаалах ерөнхий газрын шалган нэвтрүүлэх хэлтсийн дарга Мөнхчулуун, Гадаадын иргэн харьяатын асуудал эрхлэх газрын хэлтсийн дарга Батсүх, Засгийн газрын бүрэн эрхт төлөөлөгч Батбаатар.

Хилийн хяналтын байгууллагуудын талаар авах арга хэмжээний тухай Байнгын хороодын хамтарсан тогтоолын хэрэгжилтийн талаархи мэдээллийг Засгийн газрын гишүүн, Засгийн газрын ХЭГ-ын дарга Хүрэлбаатар танилцуулна.

Ч.Хүрэлбаатар:-Байнгын хорооны дарга, Их Хурлын эрхэм гишүүд ээ,
Та бүхний энэ өглөөний амгаланг айлтгая. Хилийн хяналтын байгууллагуудын талаар авах арга хэмжээний тухай МУИХ-ын Хууль зүй, Аюулгүй байдал, гадаад бодлогын, эдийн засгийн байнгын хорооны 2009 оны 10-р сарын 21-ний өдрийн тогтоолоор хилийн хяналтын байгууллагуудын хоорондын ажлын уялдаа, холбоо, ажиллах нөхцөл, албан  хаагчдын нийгэм, эдийн засгийн баталгааг сайжруулах, хилийн боомт дахь хяналтын байгууллагуудын үйл ажиллагааны явцад үйлчлүүлэгч иргэд, аж ахуйн нэгжид хүндрэл бэрхшээл учруулахгүй, төрийн үйлчилгээг түргэн шуурхай явуулах ажлыг зохион байгуулах үүргийг Засгийн газарт өгсөн. Тогтоолын  хэрэгжилтийн явцыг заалт бүрээр нь товчхон танилцуулъя.

1.Тогтоолын 1.1 дэх хэсэгт хилийн боомтын үйл ажиллагааг нэгтгэн зохицуулсан эрх зүйн орчинг шинээр бүрдүүлж, боомтын талаар төрөөс баримтлах нэгдсэн бодлого, стандарттай болгох асуудлаар бодлогын баримт бичиг, хөтөлбөр боловсруулж, холбогдох хууль, УИХ-ын бусад шийдвэрийн төслийг УИХ-д өргөн мэдүүлэх гэж заасан. Энэхүү заалтыг хэрэгжүүлэх зорилгоор төрөөс Хилийн боомтын талаар баримтлах бодлого батлах тухай УИХ-ын тогтоолын төслийг боловсруулан үзэл баримтлал, танилцуулгын хамт Монгол Улсын Засгийн газрын 2010 оны 12-р сарын 29-ний өдрийн хуралдаанаар хэлэлцүүлэн УИХ-д өргөн мэдүүлсэн болно. Уг баримт бичигт хилийн боомтын эрх зүйн орчныг бүрдүүлэх, сайжруулах, хилийн боомт нээх, хаах, хилийн боомтын төрөл ангилал, зэрэглэлийг өөрчлөх, хилийн боомтын дэд бүтэц, хилийн боомтын удирдлага, зохион байгуулалт, хилийн боомтын аюулгүй байдлыг  хангах талаар болон хилийн боомтын талаар баримтлах бодлогыг хэрэгжүүлэх чиглэлийн хүрээнд хийгдэх ажлуудыг тусгаж өгсөн болно.

2.Тогтоолын 1.2 дахь хэсэгт заасан төрийн хяналтыг хэрэгжүүлэх, үүрэг бүхий хилийн хяналтын байгууллагуудын ажлын уялдаа холбоог бэхжүүлэх, хяналт шалгалтын давхардлыг арилгах зэрэг асуудлын хүрээнд гаалийн тухай, хилийн тухай, төрийн хяналт шалгалтын тухай, гадаадын иргэдийн эрх зүйн байдлын тухай хууль болон холбогдох хууль тогтоомжийг боловсронгуй болгох ажлын хүрээнд хилийн тухай хуулийн шинэчилсэн найруулгын төсөл боловсруулах ажлын хэсгийг Хууль зүй, дотоод хэргийн сайдын 2010 оны 7-р сарын 19-ний өдрийн 136-р тогтоолоор байгуулан ажиллаж байна.

Гадаадын иргэний эрх зүйн байдлын тухай хуулийн шинэчилсэн найруулгын төсөл болон төрийн  хяналт шалгалтын тухай хуульд нэмэлт, өөрчлөлт оруулах тухай хуулийн төслийг Засгийн газраас санаачлан боловсруулж улмаар 2010 оны 6, 7-р сард тус тус УИХ-аар батлуулсан болно. Эдгээр хуулиудад хилийн боомтод виз олгох асуудал гадаадын иргэний хяналтын улсын байцаагч, түүний бүрэн эрх баталгаа болон хяналт шалгалтыг давхардуулахгүй бөгөөд төрийн эрх бүхий байгууллагаас хийсэн шинжилгээний дүн дүгнэлтийг, хяналт шалгалтыг хэрэгжүүлэх эрх бүхий байгууллага харилцан хүлээн зөвшөөрөх тухай асуудал зэргийг тус тус зохицуулсан.
Түүнчлэн хилийн боомтын жагсаалт батлах тухай Засгийн  газрын 2011 оны 4-р тогтоолыг баталж, гадаадын иргэн, харьяатын асуудал эрхлэх газрын төлөөлөл ажиллах хилийн боомтын жагсаалтыг хавсралтаар баталсан болно.
3.Тогтоолын 1.3 дахь хэсэгт заасан хил хамгаалалтын дэд бүтцийг сайжруулах, анги салбаруудад ажиллагсдын нийгмийн баталгааг бэхжүүлэх ажлын хүрээнд Замын-Үүд, Гашаан сухайт, Шивээ хүрэн, Бичигт, Булганы хилийн боомтуудын өнөөгийн байдлыг судалж, улс орны хөгжлийн чиг хандлага, бүс нутгийн дэд бүтэц, хот байгуулалтын бодлоготой уялдуулан хөгжүүлэх чиглэлээр тодорхой санал боловсруулах үүрэг бүхий ажлын хэсгийг Хууль зүй, дотоод хэргийн сайд, Засгийн газрын ХЭГ-ын даргын хамтарсан 2009 оны 10-р сарын 7-ны өдрийн тушаалаар байгуулсан.

Ажлын хэсгийн дүгнэлтэд үндэслэн боомтуудын ерөнхий төлөвлөгөө, концессын зүйлийн жагсаалт батлах тухай 102-р тогтоолыг Засгийн газрын 2010 оны 4-р сарын 28-ны өдрөөр баталсан.

4.Тогтоолын 1. 4 дэх хэсэгт заасан эдийн засгийн гадаад харилцаа,  гадаад худалдааны асуудлыг зохицуулсан эрх зүйн орчинг бүрдүүлэх зорилгоор холбогдох хуулийн төсөл боловсруулж, УИХ-д өргөн мэдүүлэх ажлын хүрээнд холбогдох судлаачид, үйлдвэрлэгч, гааль, мэргэжлийн хяналтын асуудал эрхэлсэн төрийн захиргааны байгууллага, мэргэжлийн холбоод, төрийн бус байгууллагын төлөөллийг оролцуулсан ажлын хэсэг байгуулж худалдааны тухай хуулийн төслийг боловсруулсан бөгөөд Засгийн газрын хуралдаанаар ойрын үед хэлэлцүүлэн улмаар УИХ-д өргөн барихаар ажиллаж байна. 
Түүнчлэн гадаад худалдааны хамгаалалтын арга хэмжээний тухай хуулийн төслийг боловсруулж, бусад яам, тусгай газар, төрийн бус байгууллагаас саналыг нь авч байна.  Гадаад харилцааг эдийн засагжуулах хөтөлбөрийг 2009 онд Засгийн газрын 325-р тогтоолоор батлуулан хэрэгжүүлэх нарийвчилсан төлөвлөгөө гаргасан. Мөн гадаад худалдааны тэнцвэртэй байдлыг хангах, цөөн нэр төрлийн бүтээгдэхүүний экспорт, импортоос хэт хамааралтай үндэсний эдийн засгийн эмзэг байдлыг бууруулах зорилгоор Монгол Улсын төрөөс гадаад худалдааны талаар баримтлах бодлого боловсруулан Засгийн газрын хуралдаанаар хэлэлцүүлэхээр төлөвлөж байна.

5.Тогтоолын 1.5-д улсын хил нэвтрэх хилийн боомтын үйл ажиллагаа, улс хоорондын тээвэрлэлт, хилээр нэвтрүүлэх үеийн гааль, хорио, цээрийн хяналт шалгалт зэрэг асуудлаар хөрш улсуудтай байгуулсан хоёр талт гэрээ, хэлэлцээрт хяналт тавьж, харилцан адил байх зарчмыг баримтлан ажиллах гэж заасан ажлын хүрээнд хилийн боомтын үйл ажиллагаа, улс хоорондын тээвэрлэлт, хилээр нэвтрүүлэх үеийн  гааль, хорио цээрийн хяналт шалгалт зэрэг асуудлаар хөрш улстай байгуулсан гэрээ хэлэлцээрийн хэрэгжилт хэвийн явагдаж байна.

Өдгөө хоёр хөрш улстай хилийн боомтын асуудлаар шийдвэрлэж чадаагүй, маргаантай гэж үзэх асуудал гараагүй байна. Цаашид хил болон хилийн боомтын үйл ажиллагаатай холбоотой хоёр талын гэрээ хэлэлцээрийг боловсронгуй болгох,  шинээр үүсч байгаа нөхцөл байдалтай уялдуулан зохицуулах, шинэчлэх ажлыг үргэлжлүүлэн хийх болно.

6.Тогтоолын 1.7, 1.8 дахь хэсэгт ашигт малтмалын олборлолт, экспортын хэмжээ нэмэгдэж байгаа нөхцөл байдал стратегийн томоохон орд газруудыг эдийн засгийн эргэлтэд оруулж байгаатай холбогдуулан боомтын нэвтрүүлэх хүчин чадлыг нэмэгдүүлэх, дэд бүтцийг барьж байгуулах ажлыг цаашид улсын төсвөөс санхүүжүүлэх, төр хувийн хэвшлийн түншлэлийн хүрээнд эргэн төлөгдөх нөхцөлтэйгээр шийдвэрлэх олон арга хэлбэрийг ашиглах үүрэг өгөгдсөн. Дээрх заалтыг хэрэгжүүлэх зорилгоор Засгийн газар боомтуудын ерөнхий төлөвлөгөө, концессын зүйлийн жагсаалт батлах тухай 2010 оны 102-р тоот тогтоол, зарим боомтын дэд бүтэц, тоног төхөөрөмжийн хөрөнгө оруулалтын асуудлыг жил жилийн улсын төсөвт  тусган шийдвэрлүүлж байх тухай 2010 оны 6-р тогтоолыг тус тус батлан гаргасан.

Стратегийн орд газруудыг эдийн засгийн эргэлтэд оруулахтай холбогдуулан тухайн орд газарт хөрөнгө оруулалт хийж байгаа аж ахуйн нэгжийн удирдлагатай уулзаж, тэдний санал хүсэлтийг сонссоны үндсэн дээр Гашуун сухайтын боомтод зорчигч тээврийн  хөдөлгөөнийг уул уурхайн бүтээгдэхүүнийг экспортоос тусгаарласан орох, гарах орц бүхий 10 зам барихаар асуудлыг судалж байна.

Тогтоолын 1.9, 1.10-т заасан хилийн боомтуудыг олон улсын жишигт дүйхүүц орчин үеийн тоног төхөөрөмжөөр хангаж, иргэд аж ахуйн нэгжүүдэд чанартай, түргэн шуурхай, цогц үйлчилгээ үзүүлэх нөхцөл бололцоог бий болгож, хилийн байгууллагуудын тулгамдаж буй шийдвэрлэвэл зохих асуудлуудыг дэс дараатайгаар шийдвэрлэх ажлын хүрээнд Монгол Улсын олон улсын гэрээ хэлэлцээрт тусгагдсаны дагуу ОХУ-тай хиллэдэг  хэсэгт 11, БНХАУ-тай хиллэдэг хэсэгт 12, агаарын замын 3, нийт 26 боомтод ажиллаж байгаа хилийн хяналтын байгууллагуудын өдөр тутмын үйл ажиллагааг журам батлах тухай Засгийн газрын 2003 оны 1-р сарын 22-ны өдрийн 20-р тогтоолоор баталсан Хилийн  хяналтын байгууллагуудын үйл ажиллагааг зохицуулах журмын дагуу ерөнхий горимыг  тогтоон хилийн боомт тус бүр дээр орон тооны бус боомтын зүйлийг байгуулан хил хамгаалах байгууллага удирдан ажиллаж байна. Гашуун сухайт боомтыг 24 цагийн үйл ажиллагаатай болгохтой холбогдуулан нүүрсний тээврийн хэрэгслийн жолооч нарыг түргэн шуурхай шалган нэвтрүүлэх зорилгоор хурууны хээгээр шалган бүртгэх төхөөрөмж, боомтод суурилуулан туршиж байгаа зэрэг ажлуудыг хийж байна.
Хятадын талын нөхцөл бүрдүүлэх зөвшөөрлөө өгсөн тохиолдолд Гашуун сухайт, Шивээ хүрэн боомтуудыг 24 цагаар ажиллуулахад хил хамгаалах газар, гадаадын харьяатын асуудал эрхлэх газар бэлэн байгаа болно.

Дэлгэрэнгүй танилцуулгыг Байнгын хорооны гишүүдэд тараасан болно. Анхаарал тавьсанд баярлалаа.

Я.Батсуурь:-Хүрэлбаатар сайдад баярлалаа. Хэлэлцэж байгаа асуудалтай холбогдуулж асуулт тавих гишүүд байна уу? Хаянхярваа гишүүн асуултаа тавья.

Д.Хаянхярваа:-Энэ тогтоолын хэрэгжилтийн талаар хэлэлцэж байна л даа. Хэрэгжилтийг товчдоо танилцуулах юм бол яг бодитой юу хэрэгжив гэдэг юм нь бас жаахан тодорхой бус байна уу даа гэсэн бодол байна. Ингээд харахад нэг журам баталлаа, тогтоол гаргалаа, ингэлээ, жил жилийн төсөвт суулгахаар боллоо гэсэн ийм зүйлүүдээр энэ тогтоолын хэрэгжилтийг биелэсэн гэж ярихад бас арай учир дутагдалтай байна уу гэсэн ийм бодол байна. 
Энд хоёр асуулт байна л даа. 6-д нь ийм зүйл байгаа шүү дээ. Эдийн засгийн чөлөөт бүс байгуулах чиглэл, аж үйлдвэрийн парк байгуулах тухай асуудлаар. Гэтэл энд ерөөсөө хариултандаа болохоор ер нь боомтуудын ерөнхий төлөвлөгөө, концессын зүйлийн жагсаалт гэх мэтчилэнгээр ийм зүйлүүдийг хийж, тоног төхөөрөмж бус зүйлүүдийн жил жилийн төсөвт суулгаж байхаар боллоо гэсэн байгаа юм. Тэгэхээр энэ чиглэлд ер нь ямар ахиц гаргав. Би байнга асуудаг л даа. Яг үнэндээ энэ эдийн засгийн чөлөөт бүс гэдэг юм чинь байх ёстой юмуу? Байх ёсгүй юмуу? Сүүлийн 14, 15 жил л миний мэдэхийн ярилаа. Алтанбулаг, Замын-Үүд гээд чөлөөт бүс байгуулна гэсэн. Энэ хоёроо байгуулаагүй дараачид нь нэмээд тэнд тэнд байгуулна гээд бас л нөгөөх Засгийн газрын хөтөлбөрт тусаад яваад байдаг. Энийг ер нь нэг мөр цэглэх болоогүй юмуу?

Тэгээд дээр нь нэмэгдээд сүүлд нь аж үйлдвэрийн парк гэж ярьж байгаа. Дархан, Эрдэнэт еще хаана билээ. Нөгөө аж үйлдвэрийн паркийн чиглэлээр юу хийхэв, ямар юм байна? Аж үйлдвэрийн парк, чөлөөт бүс хоёрын  хувьд явж байгаа юм ер нь юу байна?
Хоёрт, хилийн боомтуудыг орчин үеийн олон улсын жишигт дүйхүүц орчин тоног төхөөрөмжөөр хангаж иргэдэд чирэгдэлгүй үйлчлэх чиглэлээр л нэг заалт байгаа юм.  Энэ дээр ямар шинэ тоног төхөөрөмжүүдийг нэвтрүүлэв, тийм тоног төхөөрөмжийг нэвтрүүлснээр энэ хилийн боомтуудаар нэвтэрч байгаа ачаа барааг шалгах, шалгалтын чанар чансаа сайжирсан, иргэдэд үйлчилж байгаа үйлчилгээ ингэж сайжирлаа гэж хэлэх яг бодитой юм байна уу?

Ч.Хүрэлбаатар:-Засгийн газрын хувьд бас энэ хил боомттой холбоотой тодорхой арга хэмжээнүүдийг авсан. Юуны өмнө Замын-Үүдийн боомтыг аваад үзэх юм бол ерөнхий төлөвлөгөөгүйгээр хөгжиж ирсэн. Замын-Үүд дээр очихоор монголын талын асуудлыг 17 хүн ирдэг, хилийнх нь цаана гарахаар нэг хүн асуудлыг ярьдаг. Ийм нөхцөл байдал байсан юм. Тийм учраас Засгийн газрын хуралдаан дээр хэлэлцэж байгаад Монгол Улсын бүх боомтуудын нэг үлгэрчилсэн загварыг гаргасан. Гаргахдаа Азийн хөгжлийн банкны санхүүжилтийн туслалцаатайгаар дэлхийн улс орнуудын боомт дээр ямар хэлбэртэй байдаг юм бэ гэдгийг нь загварыг нь эхлээд үлгэрчилсэн хэлбэрээр гаргаад үүнийг нь Засгийн газар дээр хэлэлцээд болно гэж дэмжсэн.

Дараа нь үүн дээрээ үндэслээд энэ боомтууд дээр Гашуун сухайт, Шивээ хүрэнгийн боомтуудын ерөнхий төлөвлөгөөг нь зохион байгуулах хийх ажлыг нь зохион байгуулж байгаа. Бас энэ дээр зургийг нь хийгээд, тендер нь зарлагдаад холбогдох байгууллага нь шалгараад энэ ажлыг нь хийж байгаа. 5 сард энэ ажил нь дуусна гэж үзэж байгаа. Ингээд ерөнхий төлөвлөгөө нь гарчих юм бол тэндээ тэр замуудын нарийвчилсан ямар газарт зам нь байх юм, тэгээд бусад холбогдох бүх тендерүүд энэнтэйгээ холбоотойгоор зарлагдана. Жагсаалтыг нь концессын жагсаалтанд оруулаад баталчихсан. Ерөнхий төлөвлөгөө нь гарангуут энэ ажил цаашаа явах юм гэдэг юм байгаа.

Яахав цаг тухайн үед нь шаардагдаж байна гээд тухайн болгонд нь юм хум бариад яваад байвал болох байсан. Гэхдээ бас дахиад л бид урд өмнөх Замын-Үүдийн болон бусад жишгийг давтах шаардлагагүй гэж үзээд энэ ерөнхий төлөвлөгөөнийхөө дагуу бүх зүйлийг хийнэ гэсэн үндэслэлээр энэ ерөнхий төлөвлөгөөгөөр хүлээж байгаа зүйл байгаа. Үүнтэй холбоотойгоор бас  цаг жаахан алдагдсан гэдгийг бас хүлээн зөвшөөрч байна.

Аж үйлдвэрийн парк дээр бол Сайншанд дээр аж үйлдвэрийн паркийг хийнэ гэсэн энэ чиглэлээр Засгийн газрын хувьд ажил хийж байгаа. Монгол Улсад аж үйлдвэрийн цогцолборуудыг парк хэлбэрээр нь, нэгдсэн нэг байдлаар хийх дадлага туршлага үнэхээр байхгүй байгаа юм. Тийм учраас дэлхийн бусад улс орнуудад аж үйлдвэрүүдийг цогцолбор хэлбэрээр нь, парк хэлбэрээр нь барьж байгуулах ажлыг гардан зохион байгуулж байсан тийм компаниудын дунд ерөнхий төслийг хариуцах тийм компанийг сонгон шалгаруулах ажлыг зохион байгуулсан. Ингээд дэлхийн нэлээн олон оронд аж үйлдвэрийн паркийг зохион байгуулж хийж, эдийн засаг, техникийн үндэслэлүүдийг гаргаж байсан энэ компанийг сонгон шалгаруулж авсан. Бехтел гэдэг компанийг сонгон шалгаруулаад авсан байгаа.

Мөн үүнтэй холбоотойгоор аж үйлдвэрийн парк гээд байгуулагдахаар үүнд ямар татварын эрх зүйн орчнууд үйлчлэх ёстой юм. Бусад дэлхийн улс орнууд ямар эрх зүйн орчинтой байдаг юм гэдэг талаар зөвлөгөө авах зорилгоор хуулийн тэр компанийг давхар сонгон шалгаруулсан. Ингээд Хоган Лоулс гэдэг компани шалгарсан. Ийм хоёр компани энэ дээр аж үйлдвэрийн парк дээр үйл ажиллагааг ерөнхий зохион байгуулалтын ажил хийж, бид нар аж үйлдвэрийн паркийн тухай хуулиа батлангуутаа шууд үйлдвэр бариад эхлэх юм бол бас дутуу дулимаг зүйл гарах байхаа гэж үзэж байна. Ерөнхий ийм хоёр зүйлийг сонгон шалгаруулаад ажиллаж байгаа гэдгийг та бүгдэд хэлье.

 Ингээд чөлөөт бүсийн талаар тодорхой зүйл хийгдээгүй гэдгийг хүлээн зөвшөөрч байна.

Я.Батсуурь:-Хилийн боомтын тоног төхөөрөмжийг хэрхэн шинэчилсэн талаар ажлын албаныхан хэн  хариулах вэ?

Л.Дэлгэрбаяр:-Өнгөрсөн 2 жилийн хугацаанд 2009 онд хилийн боомт дээр нийтдээ улсын төсвийн хөрөнгө оруулалтаар 5.5 тэрбум төгрөгний хяналтын тоног төхөөрөмжийг авч суурилуулсан байгаа. Үүний хамгийн гол тоног төхөөрөмж нь бол Замын-Үүд дэх хилийн шалган нэвтрүүлэх цогцолбор дээр чингэлэг бүхий авто тээврийг шалгах цогцолборыг ашиглалтад оруулсан байгаа. Тэгэхээр энэхүү цогцолбор ашиглалтад орсноороо бодитой үр дүн гарч байгаа. Юу гэхээр тухайн хилээр нэвтэрч байгаа ачаа тээврийн хэрэгслийг задлахгүйгээр, буулгахгүйгээр шалгаж нэвтрүүлнэ гэдэг бол үндсэндээ бодит байдал дээр нэлээд олон цагийг хэмнэж байгаа. Бид нар өмнө нь ачааг шалгахын тулд гар аргаар буулгаж ачуулдаг энэ дээр 4-5 цаг доод тал нь зарцуулдаг байсныг рентген тоног төхөөрөмж ашигласнаараа үүнийг ерөөсөө 10 минутын дотор тээврийн хэрэгслийг шалгаж байгаа.

2010 оны байдлаар мөн улсын төсвийн хөрөнгө оруулалтаар нийтдээ 1.7 тэрбум төгрөгний хөрөнгө оруулалт хийж, зорчигчийн 8 рентген аппарат, мөн биет зорчигчийг шалгах ийм хаалгуудыг хилийн боомтууд дээр суурилуулсан байгаа. Мөн ашигт малтмал тээвэрлэж байгаа тээврийн хэрэгслүүд дээр JPS системийг суурилуулж сотилатын холбоог ашиглан тээврийн хэрэгслийн хөдөлгөөнд  хяналтыг хэрэгжүүлж эхэлсэн байгаа. Энийг ялангуяа Өмнөговь аймагт нүүрс тээвэрлэж байгаа, мөн гаалийн итгэмжлэл авсан тээврийн байгууллагуудын тээврийн хэрэгсэл дээр суурилуулж, хөдөлгөөний хяналтыг хэрэгжүүлж байгаа. Ингэснээрээ мөн ачих үед нь тавьсан гаалийн хяналтыг хилээр гарах үед нь баталгаажуулж, хил дээр дахин шалгалтад хамруулахгүйгээр мөн цаг хугацааг нэлээн хэмнэсэн ийм бодит ажлууд хийгдсэн байгаа.

Я.Батсуурь:-Өөр бусад хил хяналтын үйлчилгээний албадаас тоног төхөөрөмж нэвтрүүлсэн байгууллага байна уу?
Д.Мөрөн:-2007 оноос хилийн боомтуудыг хууль хяналтын байгууллагууд, нийт 5 байгууллага байгаа. Энийг паспорт хяналтын нэгдсэн сүлжээнд холбох асуудал хийгдэж эхэлсэн юм. 2007 онд 4 боомт сүлжээнд холбогдсон байсан. Өөрөөр хэлбэл, хэн орж гарав гэдгийг шууд төвөөсөө үзэх боломжтой байсан. 

Сүүлийн жил өнгөрсөн 2009 онд хилийн 20 боомтыг сүлжээнд нэмж холбосон. Энэ жил Засгийн газрын тогтоолын дагуу агаарын 4 боомт, энэнээс Чойбалсан, Ховдын Ховд боомтыг сүлжээнд нисэх буудлыг гэсэн үг. Энийг сүлжээнд холбох асуудал хийгдэж байна. 

БНХАУ-тай хиллэдэг хилийн  3 боомтыг энэ жил сүлжээний хүчин чадлыг, серверийн хүчин чадлыг нэмэгдүүлэх арга хэмжээг улсын төсөвт суулгасан хөрөнгөөр шийдээд байгаа.

Я.Батсуурь:-Сэргэлэн генерал 

Ц.Сэргэлэн:-Би нэмээд Гашуун сухайтын боомт дээр тээврийн  хэрэгслийн жолооч нарыг түргэн шуурхай нэвтрүүлэх хамгийн сүүлийн технологи буюу хурууны хээгээр нь бүртгэдэг. Машинаас нь буулгахгүйгээр. Ийм төхөөрөмжийг суурилуулчихсан явж байгаа. Бид туршилт хийж байна. Хятадын талтай Ганц модны шалган нэвтрүүлэх боомтод энийг бас суурилуулчихсан. Энэ бол Хятадын өөрсдийнх нь технологи. Тэгээд энэ туршилт дуусаад программуудыг тохируулчих юм бол цаашдаа шалган нэвтрүүлэх, тээврийн хэрэгслийг, ялангуяа нүүрс тээврийн хэрэгслүүдийг түргэн шуурхай нэвтрүүлэхэд маш том ололт болох юмаа гэж үзээд ажиллаж байгааг танилцуулъя.

Я.Батсуурь:-Сайхансамбуу гишүүн асуултаа асууя.

Ш.Сайхансамбуу:-Энэ тогтоолын биелэлтийг ярилцаж байхад би ингэж бодож байна. Хийх ёстой орчин үеийн тоног  төхөөрөмжийг  хилийн боомтод нэвтрүүлэх газраа байрлуулах энэ бол улсын төсвийн  хөрөнгөөр ч байдаг юмуу, тухайн ажил хариуцаж байгаа байгууллагууд захиалаад ингээд орчин үеийн тоног төхөөрөмж тавих бол хийх ёстой л ажлын нэг гэж бодож байна. Хилийн боомт дээр ганц ярьдаг, иргэдийн ганц хүсээд байдаг юм бол чирэгдэлгүй гардаг энэ л асуудлыг ярьж байгаа шүү дээ. Би санаж байна. Баяр дарга Засгийн газраа байгуулчихаад бараг хамгийн түрүүнд Замын-Үүдийн боомтон дээр очиж байсныг санаж байна. Тэгэхэд Баяр дарга очоод гаальтай машин гэдгээ яг Баяр даргыг очиход байхгүй болгож байсан, одоо яг хэвээрээ эргээд. Тэгээд ерөнхий сайд өнгөрөөд тэр үед хамгийн ярьсан юм бол иргэдийг, ялангуяа үүргийн худалдаа хийгээд энэ боомтоор зорчиж байгаа зорчигчдыг яаж хэл амгүй, хэрүүл шуугиангүй, чирэгдэлгүй яаж ингэж оруулж, гаргаж байх вэ гэдэг талаар гол үүрэг даалгавар өгөөд тэгээд явж байсныг санаж байна. 3 сар жаахан идэвхтэй ажилладаг, тэгээд л байхгүй хэвээрээ.

Замын-Үүдийн боомтын талаар өчигдөр, уржигдар телевизээр нэвт гарч байна шүү дээ. Тэр улсууд бүтэн өдөржингөө хүлээлээ энэ ерөөсөө байдал маш хүнд байна гээд. Нөгөө боомт маань яг байдаг юм байдгаараа. Яахав би түрүүнд  хэллээ, ачааны машин, нүүрсний машин, янз бүрийн юмыг техник хэрэгсэл камераар хянадаг, ганц нэг тийм төхөөрөмж тавигдаж л дээ. Хамгийн гол нь иргэдийг яаж чирэгдэлгүй гаргах талаар ялангуяа шинэ Засгийн газар байгуулагдаад Ерөнхий сайдтай очоод өгсөн үүргийн талаар чухам яг өнөөдрийг хүртэл юу хийсэн юм бэ? өчигдөр уржигдарын гараад байгаа телевизээр улсуудын яриад байгаа гомдол, тэр хүртэл юу хийсэн юм бэ? гаалийн байгууллага.

Одоо энэ хоёр боомтыг  харж байхад би хоёр боомтоороо л жишээ хийнэ. ОХУ-тай хиллэдэг, хятадтай хиллэдэгээр. ОХУ-ын энэ том боомт ямар ч ашиглалт байхгүй. Өдөрт 70 хэдэн хүн орж гардаг гэж байгаа юм. Гэтэл Оросын тал декларация бичихээ больсон гэж байгаа байхгүй юу. Манайхан нөгөө бичдэг яг хэвээрээ. Нөгөө баахан юмаа цувуулдаг, жагсаадаг, тэрнийг нь дурын байцаагч харж байгаад за энэ чемоданаа, энэ цүнхээ онгойлго гэдэг. Оросууд камераар хараад хоёр цүнхтэй хүн гарахад ерөөсөө тэрнийг онгойлгохгүй байна шүү дээ. Хар тамхи байна уу, тэсрэх дэлбэрэх бодис байна уу, жагсаалттай. Би Оросын гаалийн юуг сонирхож үзлээ. Танайх юу байвал энийг онгойлгох ёстой вэ гэхээр ийм 4, 5 төрлийн л юм байвал бид нар онгойлгоно. Байхгүй бол тэр шууд гардаг, манайх ийм болсон гэж ингэж ярьж байна. Манайх бол хэвээрээ л байж байгаа байхгүй юу. Декларацияг заавал бичиж байх шаардлага байдаг юм болов уу?
Тэгээд олон улсын жишигт хүргэсэн ийм боомт болгох гэж нэлээн явж байна гэж сая ингэж ярьж байна шүү дээ, энэ улсууд. Тийм юм байхгүй шүү дээ. Олон улсын жишигт яг хүрэх юм бол декларация бичиж байх шаардлага байхгүй. Ялангуяа монголын иргэнийг тэгж бичүүлж байх шаардлага байгаа юмуу, үнэхээр зах зээлээрээ яг явж байгаа л юм бол. Тэр хүний 2, 3 цүнхтэй ноцолдоод тэгээд өдөржингөө барж байгаа байхгүй юу, яг тэр байдал хэвээрээ л байж байгаа шүү дээ, боомтууд дээр. Тэр тоног төхөөрөмж яах вэ, тэр улс хийж байгаа ажил.

Я.Батсуурь:-Асуулт  голдуу гаальтай холбоотой тавигдаж байх шиг байна. Дэлгэрбаяр дарга хариулъя.

Ш.Сайхансамбуу:-Би ингэж асуулаа шүү дээ. 2008 онд байгуулагдсан Засгийн газрын Ерөнхий сайд очоод өгсөн үүрэг даалгавар тэр гаальтай машин байна уу, байхгүй юу? Ерөнхий сайдын өгсөн чиглэлээр яг өнөөдрийг  хүртэл чухам юу хийгээд юу шийдсэн юм бэ,  иргэдийг чирэгдүүлэхээ больж чадсан уу гэж асуулаа шүү дээ.

Л.Дэлгэрбаяр:-Гаалийн байгууллагын зүгээс бид нар гаальтай машин байхгүй гэж хариулъя. Ер нь гаальтай машин байсаар байна, хэвээрээ байна гэдэг ойлголт нийгэмд байсаар байгаа. Энийг би юутай холбож хэлэх гээд байна гэхээр энэ ганзгын буюу энэ наймаачид, худалдаа эрхэлж байгаа хүмүүс маань үндсэндээ албан бус худалдаа эрхлэгчид байдаг. Ямар нэгэн бүртгэл байхгүй, иргэний зөвхөн юугаараа худалдаа хийдэг учраас албан бус худалдаанд ордог. Тэгэхээр энэ албан бус худалдаан дээр гаалийн байгууллагын зүгээс хэрхэн хяналт тавих гэдэг асуудал маань өөрөө бас яг хяналтын технологи горимынхоо үүднээс маш их төвөг учруулж байгаа юм л даа.

Нөгөө талдаа Монгол Улсад тээвэр ложистикийн салбар хөгжөөгүй байгаа нь өнөөгийн худалдаа, эдийн засгийн хөгжлийн хурдыг гүйцэхгүй байна. Өнөөдөр бизнес эрхлэгчид маань интернетээр бараагаа захиалчихдаг, тэрнийг тээвэрлэх асуудал үндсэндээ маш төвөгтэй байгаа. Тухайлбал, наймаа эрхлэгч маань, бизнес эрхлэгч маань Эрээн хотоос бараа захиалахад тэр захиалсан бараагий нь улсын хилээр нэвтрүүлээд гаалийн бүрдүүлэлтийг хийгээд тэгээд вагонд ачаад явуулчихдаг ийм үйлчилгээ гарсан байна. Энэ бол ерөөсөө тээвэр ложистикийн салбарын хөгжлийн эхлэл Монгол Улсад орж ирж байна гэж үзэж байгаа.

Тэгэхээр тэр дунд нь байгаа тэр орон зайг бөглөж байгаа, хүмүүсийн оруулж ирж байгаа ачааг гаалийн байгууллагад мэдүүлээд татварыг нь барагдуулж явж байгаа тэр хүмүүсийг болохоор бид нар юу гэж ойлгоод байна гэхээр гаальтай машин гэдэг эсрэг талаас нь буруу ойлголтоор яриад байгаа юм л даа. Үндсэндээ гаалийн байгууллагын  хувьд энэ сөрөг үйл ажиллагааг таслан зогсоох чиглэлээр нэлээн ажлууд хийгдэж байгаа. Бодлогын түвшинд бид нар яаж байна гэхээр гадаад худалдааны зохицуулалтыг яаралтай хийх, энэ хүрээндээ албан бус худалдааны зохицуулалтыг зохицуулах ийм шаардлага байна гэсэн ийм асуудлыг тавьж байгаа.

Үйл ажиллагааны түвшиндээ бид нар үйл ажиллагаагаа түргэн шуурхай, ил тод  нээлттэй болгох үүднээс сүүлийн 2 жил нэлээн ажлууд хийгдсэн. Улсын хилээр нэвтэрч байгаа бүх зорчигчдод мэдээлэл өгч байгаа. Та одоо ингэж гаалийн бүрдүүлэлт хийх ёстой, ийм бараа авчирвал ийм татвар төлөх ёстой гэдэг мэдээлэл нь нээлттэй байгаа. Гагцхүү тухайн хилээр нэвтэрч байгаа хүмүүс маань тэрнийг бүрэн ойлгож хэрэгжүүлэх тал дээр хангалтгүй байгаа юм.
Декларацийн хувьд бид нар агаарын тээврийн хэрэгслээр зорчигчид ерөөсөө декларация бичүүлэхгүй байгаа. Зөвхөн төмөр замын буюу авто замаар гарч байгаа зорчигч дээр бид нар хяналт тавьж байгаа. Яагаад гэхээр өнөөдрийн байдлаар авто замаар болон төмөр замаар гарч байгаа зорчигч нар голдуу албан бус худалдаа хийж явж байгаа иргэд байгаа учраас эргээд гаалийн хяналтыг тавих зорилгоор декларацияг бичүүлж байгаа. Агаарын тээвэр дээр энэ голдуу зөвхөн албан болон хувийн ажлаар зорчиж байгаа иргэд байдаг учраас энэ дээр заавал гаалийн байгууллага декларация бичүүлэх шаардлагагүй гэсэн ийм зарчмыг баримталж байгаа.

Я.Батсуурь:-Сайхансамбуу гишүүн нэмж тодруулъя.

Ш.Сайхансамбуу:-Би бас жаахан дутуу асуусан шиг байна. Одоо биднийг онгоцоор гарахад ногоон хуудас бөглүүлж байгаа шүү дээ. Энэ ямар ач холбогдолтой юм бэ, энэ улсад. Өөр оронд орохоор зэрэг ерөөсөө паспорт үзээд зурагтай нь тулгалаа, хурууныхаа хээг дарлаа тэгээд шалгаад гаргачих юм. Манайх заавал тийм ногоон бичиг, улсын нууц юмуу, заавал насаа бичиж байх, төрсөн оноо, төрсөн газраа, Завхан аймгийн тэнд би төрсөн, тэрний тэр, би тэдэн настай, тэгээд гарсан он сар, гүйцээ ерөөсөө л энэ. Өөр тэнд нуугаад айгаад байх юм байхгүй тийм ногоон цаас байгаа юм.

Декларацийн хувьд та өөрөө сая ярьчихлаа. Эргээд би гаалийн даргаас асуусан л даа. Гаалийн дарга ярьж байсан. Одоо 50 кг хүртэлх ачаанаас гаалийн татвар авахгүй гэж. Бид нар тийм юм Засгийн газар оруулах гэж байгаа гэж байсан. Энийг манай энэ хилийн боомтынхон мэдэж байна уу, энэ ажилтай уялдуулаад хоёр цүнх барьсан  хүнийг л цүнхийг нь нээдэггүй, оруулдаг,  гаргадаг, оруулаад ирдэг тийм ямар арга байна?

Я.Батсуурь:-Эхний асуултанд хилийн цэрэг хариулъя. За Хүрэлбаатар сайд.

Ч.Хүрэлбаатар:-Сайхансамбуу гишүүн ээ, Монгол зөвхөн гаалийн декларацийг бөглүүлээд байгаа юм шиг бас ойлгож болохгүй байхаа. Бид нар өөрсдөө зөндөө олон оронд очдог. Бүгдэд нь бөглөдөг шүү дээ. Гаалиар гарахдаа гаалийн мэдэгдлийг бөглөж өгдөг. Тэгэхээр Монгол бусад орноос өөр байгаа юм шиг ярьж болохгүй байхаа. Бид нар энийг бүгдээрээ бөглөдөг шүү гэдгийг хэлье. Зөвхөн монголд нэхээд байгаа зүйл биш. Хятад ч тэр, Орост ч тэр, Америкт ч тэр. Бөглөдөг. Тийм учраас нарийн ширийн зүйлийг нь манайхан хариулаад өг. Бусад орнууд бүгдээрээ бөглөдөг, монгол ч гэсэн бас тэр шаардлага нь байх ёстой болов уу гэж бодож байна.
Я.Батсуурь:-Хилийн цэрэг нэмж тодруулах зүйл байна уу?

Ц.Сэргэлэн:-Улсын хилийн боомт дээр зорчигч тээврийн хэрэгсэл, ялангуяа зорчигчдыг чирэгдүүлдэг асуудал. Энэ боомтын хүчин чадал шалган нэвтрүүлэх хүчин чадал ачааллаа даахгүй болсонтой холбоотой гэж бид үзэж байгаа. Би нэг статистик тоо хэлье. 2010 оны байдлаар 183.8 сая зорчигч, 1.6 сая тээврийн хэрэгсэл нэвтэрсэн. Энийг дөнгөж өмнөх жилтэй нь буюу 2009 онтой харьцуулж үзэх юм бол зорчигч 30.9, тээврийн  хэрэгсэл 55.2 хувиар өссөн байгаа. Гэтэл боомтын маань зорчигч тээврийн хэрэгслийг шалган нэвтрүүлэх хүчин чадал яг хэвээрээ байж байгаа. Энэнтэй холбоотой зорчигчдыг удаадаг, чирэгдүүлдэг гэдэг ийм асуудал ерөөсөө цогцоороо байгаа. Боомтын дэд бүтцийг яаралтай, шалган нэвтрүүлэх хүчин чадлыг яаралтай хэд дахин өсгөн нэмэгдүүлэхгүй бол болохгүй гэж бид үзэж байгаа юм. 

Орох, гарах хуудас бөглүүлдэг асуудлын хувьд бол дэлхийн олон улс оронд бөглүүлдэг. Гэхдээ бид эргэж харж үзье, энийг бөглүүлэхгүй байх ямар боломж байна вэ гэдэг талаас нь. Технологийн л юм байгаа л даа. Бүртгэлийн системтэй холбоотой, технологийн асуудал байгаа.

Ш.Сайхансамбуу:-Би ингээд байна шүү дээ. Монгол хүн монгол руугаа орж ирэхэд декларация тэр их урт хуудас би бөглөмөөргүй байна. Та Америк хүн, Хятад хүн орж ирэхэд декларация бөглөнө. Бид нар гаднын орон руу ороход гаднын хүнээр бөглүүлээд америк хүн өөрийнхөө орон руу ороход декларация бөглөөд зогсож байгааг би лав хараагүй. Бид нар Герман руу ороход декларация бөглөдөггүй шүү дээ, хилийн хуудас ч бөглөдөггүй, юу ч бөглөдөггүй, Герман бол өөр байгаа, европын холбоо бол тийм л байгаа шүү дээ. Би Монгол  хүн, би Сайхансамбуу орж ирэхдээ хил дээр тэр их урт юм бөглөмөөргүй байна. Би энэ улсын иргэн гэдгээр жаахан бахархаж орж ирмээр санагдаад байдаг юм л даа. Тэрнийг эргэж харж үзээд болиулчихдаг тийм арга байна уу гэж хэлээд байна л даа. Тэрнээс би нийтдээ бүгдээрээ гаднын хүмүүсийг яриагүй.
Я.Батсуурь:-Хэн хариулах вэ? Санал гэж үзэх үү. Аливаа улс орж байгаа зорчигчдоо 2 зүйл бөглүүлдэг шүү дээ. Нэг нь болохоор зэрэг гаалийн декларация, ямар бараа таваартай явж байгаа вэ гэж. Нөгөөдөх нь зорчигчдоо бүртгэдэг зорчигчдын мэдүүлэг. Ийм л хоёр тусдаа юм байгаа. Зорчигчдын мэдүүлэг аль ч улс ихэнх нь бүгдээрээ авдаг л даа, гаалийн декларация авдаггүй улсууд байдаг. Бид гадаад, дотоодын улсуудад чөлөөтэй иргэдээ гадаадад чөлөөтэй зорчих боломжийг олгож байгаа. Гэхдээ бүртгэлтэй байх ёстой. Хэн орж ирж байна, хэн гарч байна гэдгийг. Тэр үүднээс л бүртгүүлж байгаа, аюулгүй байдлын үүднээс. 

Наранхүү гишүүн асуултаа асууя.

Х.Наранхүү:-Энэ тогтоолд нэг ойлголт, бодлогын шинж чанартай асуудлыг тодруулахаар ганц хоёр заалт байгаа юм л даа. Жишээлбэл, 1.4. Эдийн засгийн гадаад харилцаа, гадаад худалдааны асуудлыг зохицуулсан эрх зүйн орчинг бүрдүүлэх зорилгоор холбогдох хууль төслийг боловсруулж.
2 дахь нь эдийн засгийн чөлөөт бүсийг гаднын туршлагыг харгалзаж зөвхөн 2 талын  худалдааны чөлөөт бүс хэлбэрээр байгуулах нь илүү боломжтой байгааг харгалзан бусад улс орны ижил төстэй чөлөөт бүсийн туршлагыг судалж хэрэгжүүлэх гээд. Энэ хоёр бодлогын шинж чанартай энэ заалтыг манай холбогдох байгууллагууд энэ дүгнэлтээ хийсэн үү, энэ судалгаа, дүгнэлтээ яаж хийсэн юм бол?

Я.Батсуурь:-Занданшатар сайд асуултад хариулъя. Тогтоолын 4 болон 6-р заалтын ар талаар. Та ажлын хэсгийн бүрэлдэхүүнд орсон байгаа.
Г.Занданшатар:-Гадаад худалдааны тухай хуулийн төсөл, гадаад худалдааны бодлогын үзэл баримтлал гэсэн бичиг баримтуудыг боловсруулаад яамдаас санал аваад Засгийн газрын хуралдаанд оруулахад бэлэн болчихсон байгаа. Удахгүй Засгийн газрын хуралдаанаар гадаад худалдааны тухай хууль, худалдааны тухай багц хуулиуд, гадаад худалдааны бодлогын үзэл баримтлал гэсэн бичиг баримтууд хэлэлцэгдэнэ. Яамдын саналууд холбогдох газруудын саналыг авчихсан байгаа. Энэ хууль тогтоолын төслийг боловсруулахдаа ард иргэдийн саналыг авах зорилгоор Гадаад харилцааны яамны вебсайтад байршуулчихсан. Гадаад харилцааны яамны вебсайтаар дамжуулан бизнес эрхлэгчид, гадаад худалдаа эрхлэгчдийн саналыг авах ажил зохион байгуулж байна. Худалдаа аж үйлдвэрийн танхимтай хамтарч 2 удаа энэ саяны дурьдсан асуудлуудаар Наранхүү гишүүний асуусан асуултуудтай холбоотой асуудлуудаар яг бизнес эрхлэгчдийн, Худалдаа, аж үйлдвэрийн танхимын саналуудыг авах ажиллагаа явагдаж байна. Үндсэндээ энэ хуулийн төсөл боловсруулах үйл явц бол 8 сарын хугацаанд үргэлжилж байгаа гэж хэлж болно. Яамдын санал, холбогдох газруудын саналыг авч 2, 3 удаа эрдэм шинжилгээний хурал зохион байгуулж, статистикийн газар, Монголбанк,  гадаад секторын үйл ажиллагаанд оролцдог бүх байгууллагуудын саналыг авсан. Энэ хуулиар бол экспортын чиг баримжаатай эдийн засгийг хөгжүүлэхэд юу шаардлагатай байгаа юм, гадаад худалдаанд учирч байгаа саад бэрхшээлүүд, түүнийг яаж даван туулах юм, гадаад худалдааны дотоодын үйлдвэрлэлийг хамгаалах шаардлагатай зах зээлүүдийг ямар механизмаар хамгаалах вэ гэсэн нэлээн иж бүрэн харилцаа зохицуулагдахаар  орж ирж байгаа. Энэ хаврын чуулганы  хугацаанд УИХ-д өргөн баригдахаар төлөвлөж байна.
Энэ дашрамд бас бизнес эрхлэгчид, Их Хурлын гишүүд, ер нь нийт иргэд бол гадаад худалдааны багц хуулиудын тухай, гадаад худалдааны бодлогын үзэл баримтлал гэж анх удаа бичиг баримт гаргаж байгаа. Энэ бичиг баримтуудад вебсайтаар ороод саналаа өгөх тэр хуулийг татаж аваад үзэж, хуулийн төсөлд саналаа өгөх ийм бололцоонууд өргөн байгаа гэдгийг бас хэлмээр байна.

Я.Батсуурь:-Ажлын хэсгийнхэн гишүүдийн тавьж байгаа асуудалд анхааралтай хандаж, асуултад дэлгэрэнгүй бөгөөд оновчтой бас тэгээд товч хариулаарай. Дараагийн асуулт Ганбямба гишүүн.

Н.Ганбямба:-Мэдээж хилээр олон шат дамжлага дамжиж гардаг тухай сая хөндөж асуугаад байгаа нь гол нь шалган нэвтрүүлэх хүчин чадлыг нэмэхтэй холбоотой асуудал гэж ойлгож байгаа л даа. Энэ бол Их  Хурал Засгийн газрын хийх ёстой ажил байхаа гэж ойлгож байна. Гол асуулт бол гаальтай машин хариуллаа. Гаалийн газрын хэлтсийн дарга Дэлгэрбаяр даргаа гаальтай машин чинь байгаа шүү дээ. Гаальтай машин чинь бүр боловсронгуй болоод байгаа шүү дээ. Та нар амьдралаас тасархай юм ярих юм. Гаальтай машин чинь бүр их нарийссан, арга нь улам нарийссан. Тэнд чинь бүр тусгай улсуудын явдаг, гаальтай машин чинь бүр нарийн аргатай болчихоод байж байгаа шүү дээ.

  Тийм учраас та нар эрсдлийн үнэлгээний газрын дарга нар очиж гүнд нь орж ажиллах хэрэгтэй. Би яагаад ийм итгэлтэй хэлж байна гэхээр би өөрөө энэ жижиг дунд бизнес эрхлэгчдийн дунд аль болохоор орж явах гэж оролддог. Яг нарийндаа зовлон бол яг энэнтэй холбоотой их олон зовлон байдаг. Цаад талд бол манайх шиг бас Хятадын талд авлигал хээл хахуульд бүр идэгдсэн байгаа шүү дээ. Гаалийн даргынх нь орлогч даргынх нь дүү гэж нөхөр цагаан будааны тэр бохир бизнесийг, далд бизнесийг атгаж байдаг. Тэрнээс виз авсан, тэрний зөвшөөрөл авсан, тэрнээс добро авсан нөхдүүд цагаан будааг их хэмжээгээр ачуулж орж ирээд тэгээд яг орж ирж байгаа мөнгө нь, орж ирж байгаа үнэ, Улаанбаатарт ирж байгаа үнэ маш өндөр нугаларч орж ирээд байгаа юм.
Тийм учраас яг бид нар ард түмний амьдралтай холбоотой ийм асуудал руу орохоос өөр арга байхгүй. Яг энэ дээр хаана нь ямар гох дэгээ байна гэдэг дээр хяналт тавихын орон гаальтай машин байхгүй гэж сууж байж болохгүй шүү дээ. Гаальтай машин байгаа шүү дээ. Тэр битгий хэл яг нарийндаа энэ өргөн хэрэглээний бараанд маш их нарийн хуйвалдаан гэдэг юмуу даа, нарийндаа энэ луйврын гол цэгүүдийг бид нар тэр дотор нь орж ажиллаж илрүүлэх хэрэгтэй шүү дээ. Одоо хил дээр хамгийн том проблем бол гаалийн л асуудал байгаа юм. Яахав би шалган нэвтрүүлэхтэй холбоотой ганцхан шалган нэвтрүүлэх хүчин чадлыг нэмэх асуудал бол Их Хурал, Засгийн газрын асуудал. Харин ганцхан энэ гаалийн үйл ажиллагаатай холбоотой том проблем байгаа учраас бид өнөөдрийн зөвхөн хилийн хяналтыг хэлэлцэж байгаа ч гэлээ гэсэн одоо яг өргөн хэрэглээний барааны үнэнд нөлөөлж байгаа учраас энийг хөндөхөөс өөр арга байхгүй. Тийм учраас тэр гаальтай машиныг арилгах ёстой шүү дээ.

Хоёрдугаарт, энэ хил дээр байгаа хойд, урд хоёр хил дээр байгаа чөлөөт бүс байгуулна гээд баахан тунхаглалын чанартай бид нар яриад олон жил болчихсон энийг гацаа нь юундаа байнав? Өөрөөр хэлбэл, чөлөөт бүсийг ажилд оруулахын тулд Алтанбулаг, Замын-Үүдийн чөлөөт бүсийг гацаанаас гаргахын тулд ямар ажил хиймээр байна гэдгийг энэ ажил хариуцсан улсууд Их Хуралд санал тавиад өгнө үү. Юун дээр гол нь гацчихаад байна. Би хариуцаж байгаа тэргүүн шадар сайдаас нэг асуулт тавьж байсан л даа. Өөрөөр хэлбэл, Алтанхуяг сайдын хариулж байгаагаар Алтанбулаг нь чөлөөт бүс байгуулахаасаа өмнө газраа хуваагаад авчихсан юм байна шүү дээ, бүр хуваагаад Доржийнх, Дондогийнх, Долгорынх гээд хуваачихаж. Тэгээд ерөөсөө тэнд үйл ажиллагаа, дэд бүтэц ажиллуулах боломжгүй болчихсон гээд байдаг шиг ямар гацаанууд байдгийг хэлж өгөөчээ гэж асуух гэсэн юм.

Я.Батсуурь:-Дэлгэрбаяр дарга гаальтай машин байгаа эсэхийг хариуцлагатайгаар Их Хурлын гишүүдийн өмнө мэдэгдээд асуултад хариул.

Л.Дэлгэрбаяр:-Гаальтай машин гэдэг бол бас л ойлголтын л нэг асуудал яваад байгаа юм л даа. Яагаад гэхээр гаалийн байгууллагын хувьд яг улсын хилээр нэвтэрч байгаа тэр тээврийн хэрэгсэл болгоныг бүгдийг шалгаад татвараа ногдуулаад тэгээд бүрдүүлэлтээ хийгээд явж байгаа. Гэтэл тэр хооронд яаж байна гэхээр бас л нөгөө иргэдийн маань мэдлэг дутмагаас болоод тэнд бас зарим нөхдүүд гаалийн бүрдүүлэлтийг чинь хийж өгье гээд. Тухайлбал бид тухайн үедээ бас Баяр сайдыг очсоны дараа бид нар нэлээн өргөн хүрээтэй ажил зохион байгуулсан. Эрээнд хүртэл бид нар бас зарим нэг ажиллагааг явуулсан. Тэгэхэд ямар зүйл ажиглагдсан гэхээр тухайлбал, сая төгрөгний татвартай бараа оруулж ирж байгаа иргэдээс тухайн гаальтай машин гээд байгаа хүмүүст 3 сая төгрөгийг авсан байгаа юм. Гаалийн бүрдүүлэлт хийж өгнө гээд. Гэтэл яг  тэр бараа нь яг бодит байдал дээр сая төгрөгний үнэтэй татвартай бараа байгаа байхгүй юу. Гэтэл тэнд ерөөсөө тийм луйврын ажиллагаа явагдаад байгаа юм. Гаалийн байгууллагын хувьд энийг таслан, бид нар яагаад гаальтай машин байхгүй гэж хэлээд байгаа гэхээр ерөөсөө л бид нар орж ирж байгаа машинд ямар бараа байна, тэрэн дээр ямар татвар ногдох ёстой, тэр татварыг барагдуулж байна гэдэг үүднээсээ бид нар энэ гаальтай машин гэдгээ байхгүй гэж үзээд байгаа юм.
Гэтэл энэнээс чинь цаана бас тийм луйвар хийгдээд байгаа ажиллагаанууд явагдаад байгаа байхгүй юу. Хүмүүсийг  хууран мэхлэх, тэндээс нь бас мөнгө завших ийм хүмүүс байгаа гэдэг дээр бид нар үгүйсгэхгүй байгаа. 

Я.Батсуурь:-Гончигдорж гишүүн асуултаа тавья.

Р.Гончигдорж:-Манай гишүүд ачаа, бараа, тээвэр, зорчигчид хүмүүс хүнд сурталгүй, түргэн шуурхай нэвтрэх,  нэвтрэлтийн чадамжийг нэмэгдүүлэх, түүнтэй холбогдуулж авсан техник хэрэгсэл, технологи талаас нь тодрууллаа л даа. Би аюулгүй байдлынх нь үүднээс асуулт асуумаар байна. Өөрөөр хэлбэл, хил гаалиар хориотой бараа нэвтрэхгүй байх, тэр чиглэл дээр авсан арга хэмжээ, тэрэн дээрх харилцан ажиллагаа, хяналтын байгууллагууд, гаалийн байгууллага, бусад байгууллагуудын. Тухайлбал, тэнд илэрсэн хэрэг, гаалийн байцаагч нь хэргийн бүрдүүлэлт хийж чаддаггүй учраас эргээд холбогдох цагдаа, хэрэг бүртгэх, мөрдөн байцаах эрх бүхий байгууллага руу шилждэг. Тэр хооронд хэрэг бүдгэрдэг, эд баримт алга болдог, үүнээс үндэслээд гаалийн байгууллагад ямар нэг хэмжээгээр хэрэг бүрдүүлэлт хийх эрхийг олгох тухай хууль санаачлагдаж байсан юм л даа. Тэгэхдээ тэр үед бас тэрнийг нь Хууль зүй, дотоод хэргийн яам бол дэмжих шаардлагагүй гэсэн тийм байр суурьтай явсаар ирсэн юм. Энэ чиглэл дээр, өөрөөр хэлбэл, бид нар хурдацтай, нэвтрэлт сайтай болох тусам тэр эрсдлийн магадлал улам өндөрсөнө шүү дээ. Яахав нарийн нарийвчилсан шалгах технологиуд бол бас тус болж л байгаа байх. Энэ чиглэл дээр тодруулж асуух гэсэн юм. Энэ чиглэл дээр авч байгаа арга хэмжээ, гарч байгаа нөхцөл байдлууд, саяны хэлсэнтэй холбогдуулж үзэж  байгаа бэрхшээл, ийм зүйлүүд чухал ач холбогдолтой байна. 

Өөр нэг нь тэр уртасгасан цагаар ажиллах тухай асуудал ярихад бид орон тоо, төсөвт нэмэгдэж суугаагүй учраас уртасгасан байдлаар ажиллаж болохгүй байна гэж зарим багавтар боомтууд дээр юм болов уу даа, би нарийвчилж мэдэхгүй байна. Ийм нэг яриа хөөрөө байдаг юм шиг байгаа юм. Тэгэхээр зэрэг энэ уртасгасан цагаар ажиллах тухай шийдвэр гарснаар орон тоо нэмэгдүүлж, төсөв дээр нэмэлт хөрөнгө суусан уу, суугаагүй юу гэдгийг бас тодруулж асууя гэж бодсон юм.
Я.Батсуурь:-Эхний асуултад Дэлгэрбаяр дарга хариулна.

Л.Дэлгэрбаяр:-Гаалийн байгууллагын хувьд яг улсын хилээр нэвтэрч байгаа бараа тээврийн хэрэгслийг бүрэн шалгах боломж үнэндээ байхгүй байгаа. Цаг хугацааны хувьд ч гэсэн мөн гадаад худалдаа эрхлэгчдийн зүгээс тавьж байгаа шаардлагын хувьд үнэхээр боломж байхгүй байгаа. Тэр ч үүднээс бид нар орчин үеийн тоног төхөөрөмжүүдийг нэлээн эрчимтэйгээр олж хөрөнгө оруулалт хийж байгаа. Тэгэхдээ яг бүрэн бүх боомтыг тоноглосон, бүх хориотой зүйлийг илрүүлэх хэмжээнд бас тоног төхөөрөмж байна уу гэхээр бас байхгүй байгаа юм. Тэгэхээр гаалийн байгууллагын зүгээс гол нь техник хэрэгсэлд найдахаасаа урдаар үйл ажиллагаандаа өөрчлөлт шинэчлэлт хийе гэсэн ийм бодлого баримталж байгаа.

Гаалийн хяналтын зарчим дээр томоохон өөрчлөлт гарсан. Бид нар зөвхөн хилийн боомт дээр гаалийн хяналтын бүсэд хяналтыг хэрэгжүүлдэг байсан бол одоо орж ирэхээс нь өмнө, орж ирсэн үед нь, орж ирсний дараахь гэсэн гурван үе шатуудад гаалийн  хяналтыг хэрэгжүүлж байгаа. Энэ шинэ зарчмыг хэрэгжүүлэх гол үндэслэл бол эрсдлийн удирдлага гэж үзэж байгаа. Тэгэхээр 21-р зуун бол мэдээллийн эрин зуун гэж байгаа. Тэгэхээр гаалийн байгууллагын хувьд бол ерөөсөө мэдээллийг цуглуулж, мэдээлэл дээрээ боловсруулалт хийсний үндсэн дээр тэр улсын хилээр нэвтэрч байгаа өндөр эрсдэлтэй зорчигчийг, эсвэл өндөр эрсдэлтэй бараа тээврийн хэрэгслийг зогсоож шалгана гэсэн ийм зарчмыг баримтлаад ажиллаж байгаа. Мэдээж улсын хилээр нэвтэрч байгаа бүх зорчигч бараа тээврийн  хэрэгсэл эрсдэлтэй гэдэг нь худлаа. Түүний зөвхөн багахан хэсэг буюу бидний тооцоолж байгаагаар 10 орчим хувьд нь их өндөр эрсдэл байна гэж үзэж байгаа юм. Бусад 90 хувь нь хууль ёсны худалдаа.
Тэгэхээр эрсдлийн удирдлагыг нэвтрүүлснээрээ бид нар тэр хууль бусаар явж байгаа 10 хүнийг л илрүүлж зогсоох, бусад 90 хүнээ чөлөөтэй нэвтрүүлье гэсэн ийм аргачлалыг нэвтрүүлж байгаа. Тэгэхээр эрсдлийн удирдлага маань яг юун дээр голлон ажилладаг вэ гэхээр ерөөсөө мэдээлэл дээр ажилладаг.

Түрүүнд Сайхансамбуу гишүүний асуусан декларация яагаад хэрэгтэй вэ гэдгийн нэг гол шалтгаан бол бид  нар тухайн зорчигчдын талаархи мэдээллийг цуглуулах, дараа нь цуглуулсан мэдээлэл дээрээ дүн шинжилгээ хийгээд тэр зорчигчдод эрсдэл байна уу, үгүй юу гэдгийг тодорхойлох ийм аргачлал байгаа юм. 

Гаалийн байгууллагад хэрэг бүртгэх эрх шаардлагатай юу гэдэг асуудал их олон жил яригдаж байгаа. Өмнө нь манайд байж байгаад Эрүүгийн байцаан шийтгэх хуульд нэмэлт, өөрчлөлт ороод цагдаагийн байгууллагад шилжсэн. Энэ дээр миний хувьд зөв буруу гэхээсээ урдаар гарч байгаа үр дагаварын хувьд түрүүнд Гончигдорж гишүүн хэллээ. Гаалийн байгууллага дээр илэрч байгаа хэрэг дээр гаалийн улсын байцаагч, хойшлуулшгүй ажиллагаа явуулаад цагдаагийн байгууллагад шилжүүлдэг. Цагдаагийн байгууллага маань бас тухайн зөрчлийн гэмт хэргийн нөхцөл байдал, ялангуяа олон улсын гадаад худалдааны харилцааг бас сайн мэдэхгүйгээсээ болоод ихэнх эрүүгийн хэргүүд хэрэгсэхгүй болгох, эсвэл шийдвэрлэгдэхгүй байх тохиолдлууд гарч байгаа. Тэгэхээр энэний гол хор уршиг юундаа байна гэхээр улсын хилээр хууль бусаар нэвтрүүлэх энэ гэмт хэргийг таслан зогсоох, энэнээс урьдчилан сэргийлэх ажиллагаан дээр нэлээн хохирол гарч байгаа юм. Яагаад гэхээр энэ хэргүүд ерөөсөө шийдэгдэхгүй болохоор давтан энэ хэргүүд байнга гарах ийм тохиолдлууд гарч байгаа юм. Тэгэхээр энэ төрлийн гэмт хэргийг таслан зогсооход гаалийн байгууллагууд хэрэг бүртгэх эрхийг шилжүүлэх нь үндэслэлтэй юмаа гэдэг энэ танилцуулгыг гаалийн байгууллагаас шат дараалан хийж байгаа.

Я.Батсуурь:-Төсөв, орон тоо, уртасгасан цагаар ажиллах  талаар Хүрэлбаатар сайд хариулт өгнө.
Ч.Хүрэлбаатар:-Хилийн боомтуудыг иргэд аж ахуйн нэгжүүдэд чанартай, түргэн шуурхай үйлчлэх зорилгоор бас хилийн байгууллагууд дээр хил дээр ажиллаж байгаа манай төрийн байгууллагуудын үйл ажиллагааг бас бэлэн байлгах зорилгоор Засгийн  газар орон тоо нэмэх, 24 цаг болгох, төсөвт холбогдох нэмж гарч байгаа зардлуудыг суулгаж өгөх тухай асуудлыг 2 удаа хэлэлцэж шийдвэрийг нь гаргасан. Бүх хөрөнгө мөнгө бол 2011 оны төсөвт суусан байгаа. Гагцхүү Хятадын талаас өөрсдөө бас зөвшөөрөл олгогдох ёстой. Тэрнийг нь хүлээж байгаа.
Я.Батсуурь:-З.Энхболд гишүүн
З.Энхболд:-УИХ-ын 3 байнгын хорооны тогтоол 2009 оны 10 сарын 21-нд гарсан л даа. Энэ тогтоолыг гарах үед хил дээр ажилладаг бүх байгууллагууд тал тал тийшээ хараад суучихсан, ажил нь уялдаагүй, тус бүрдээ жаахан байшин шовойлгочихсон ийм замбараагүй байсан юм л даа. Өнөөдөр 2011 оны 4 сарын 27. Байдал ерөөсөө өөрчлөгдөөгүй. Хийсэн ажлын гүйцэтгэл гэхээр 2011 оны 1 сарын 26-ны өдөр боомтуудын ерөнхий төлөвлөгөө, хот байгуулалтын төлөвлөгөө хийж байгаа 3 компанийн нэр л байна л даа. Тэгээд 2009 оны 10 сарын 21-нээс хойш өнөөдрийг хүртэл 2010 оны 1 сарын 26 хүртэл энэ боомтуудын нэгдсэн төлөвлөгөөтэйгээр барих нь зөв үү, буруу юу, Их Хурлын тогтоол ер нь хэрэг байгаа юмуу, үгүй юу гэж бодсоор байгаад ийм удчихсан юмуу? Яагаад энэ хооронд  ийм их цаг явчихсан байна? Их Хурлын тогтоол буруу бол бушуухан буцаад хэлэх ёстой шүү дээ. Танар биелэхгүй юм гаргасан байна. Бид нар нэг байшинд орохгүй, хүн болгон байгууллагынхаа явцуу эрх ашгаар тус тусдаа байшинтай болно, өөр өөрийнхөө цэвэрлэх байгууламжтай болно, өөр өөрийн орон сууцтай болно гэж. Энийг гаргахдаа юу бодсон гэхээр хил дээр ажилладаг төрийн байгууллагууд нэр дээвэр дотор ороодох. Нэг дээвэр гэдэг нь шууд утгаар нь хэлж байгаа. Нэг байшинтай, нэг амьдардаг хотхонтой. Хуучин бол хятадын компаниудын мөнгөөр гаалийн байшин хүртэл барьж байсан. Тэрнийг болиулаад улсын төсвөөр барь. Асуудлаа оруулж ир гэсэн тогтоол байгаа шүү дээ.

Тэгээд одоо яг Гашуун сухайт дээр юу болсон, Ганц модон дээр юу болсныг бид нар ТВ-9-өөр харсан шүү дээ. Цаана нь сайхан байшингууд баригдсан, наана нь яг хэвээрээ л байгаа. Энэ ажлыг чинь түргэтгэх гэж гурвын гурван Байнгын хороо ийм тогтоол гаргасан. Одоо тэгээд үр дүнд нь бид нар хотын төлөвлөгөө хийж байна, худалдааны хуулийг өргөн барих гэж байгаа. Ийм л тайлантай сууж байна шүү дээ. Жил 6 сар өнгөрчээ. Тэр боомтын хэдхэн байшин, Гашуун сухайт дээр хэдэн хүн байдаг юм мэдэхгүй, төрийн албан хаагчид  хэдэн хүн байдаг юм бэ, тэр хэдийг амьдруулчих аятайхан орон сууцтай, уух цэвэр устай, ингээд хийчих юмыг одоо хүртэл хийсэнгүй л байна шүү дээ.

Түрүүнд Сэргэлэн генерал, энийг Хүрэлбаатар сайдаас асууж байгаа юм. Сэргэлэн генералын үгэнд нэг ийм юм гарлаа. Хүн, ачаа хоёр маш ихээр нэмэгдсэн байна. Энийг бас л бодож энэ боомтын төлөвлөлт, Их Хурлын тогтоолын... ашигт малтмалын олборлолт, экспортын хэмжээ үлэмж хэмжээгээр нэмэгдэж байгаа нөхцөл байдал, стратегийн томоохон ордыг эдийн засгийн эргэлтэд оруулж байгаа зэргийг харгалзан нэвтрүүлэх хүчин чадал өндөр, шинэ дэвшилтэт технологид суурилсан авто зам, төмөр зам барих, тээвэрлэх асуудлыг шийдвэрлэх гээд энэ Сэргэлэн генералын ярьсан юмыг жилийн өмнөөс урьдчилж Их Хурал харсан юм байгаа юм л даа. Энэ нүүрсний тээвэрлэлт бол ганц хоёр сая биш юм байна. 10 сая руу дөхөх юм байна, 20 сая, 30 сая явах юм байна. Тэгээд энэ нэг боомтоо сайжруулаачээ, шинэ технологи ашиглаачээ, нэвтрүүлэх хүчин чадлаа нэмээчээ гээд.

Үндсэндээ хүний ч урсгал нэмэгдсэн, ачааны ч урсгал нэмэгдсэн. Авч байгаа арга хэмжээ ерөөсөө байхгүй. Авах гэж байгаа гэдэг зүйлээр энэ тогтоолын биелэлтийг хаахгүй шүү дээ. Авах гэж байгаа гэдэг үеийг 2010 оны эхний хагас жилд ярьж болох байсан. Одоо 2011 оны эхний хагас жил дуусч байна. Эхний улирал дуусчихлаа л даа, Засгийн газрын энэ нэг ажлаа хийдэггүй шалтгаан нь юу юм бэ? Төсөв мөнгө байхгүй гэж нэг хэсэг ам тагладаг байсан, одоо тийм шалтгаар таглаж авахаа больсон. Тэртээ тэргүй тэр боомтоор чинь ачаа үргэлж явагдаад, экспорт явагдаад тэр ачааны эргэлтээс олсон орлогоороо хятадын талын боомт Эрээн, Ганц мод эд нар хөгжөөд байхад манай талд яагаад ачаагий нь адилхан гарган  нэвтрүүлэн өнгөрүүлж байгаа мөртлөө манай талд яагаад хөгжил дэвшил байхгүй байна гэдэг л асуудал байна шүү дээ.
Тэгээд энэ 3 байнгын хорооны тогтоолын гол зорилго бол  саяны миний хэлсэн бүх л зүйл байгаа юм л даа, зөвхөн 7 ч биш. 10 зүйлтэй ийм тогтоол байгаа. Биелэлт үнэхээр чамлалттай байна Хүрэлбаатар сайд аа, та харж байгаа байх, газар дээр нь ямар байгааг бид нар зурагтаар хараад байна шүү дээ. Одоо жилийн дараа бас л энэ үлгэрээ яриад сууж байх уу гэдэг асуудал байна л даа. Хэзээ Засгийн газар ажлаа хийж эхлэх юм бэ? Одоогийн энэ бичсэн юм бол би ажил хийж байна гэж харахгүй л байна.
Ингээд Их Хурлын тогтоол гарсан эхний бодитой арга хэмжээ авсан хоёрын хооронд Засгийн газар яг юу хийсэн юм бэ гэдэг нэгдүгээр асуулт байгаа юм.
Хоёрдугаарт, энэ 3 байнгын хорооны тогтоолыг хэлэлцэж байх үед тэнд явж байсан гишүүд энэ тогтоолыг гаргах үеэр ярьж байсан яриа тэр болгон дотор наана нь Цагаан мод билүү Цагаан хад гэдэг газар нүүрс аваачиж овоолох  хэрэг байна уу, энэ чинь өөрөө муу үр дагавар авчирч байна. Ядаж л экологийн үр дагавар авчраад байна шүү дээ. Тэрнийгээ тэр хилийнхээ бүс дээр нэг удаа буулгаад хөнгөвчилж болдоггүй юмуу гэсэн. Өнөөдөр Цагаан хадандаа яг л буулгасан хэвээрээ л байгаа.

Хойд Солонгосын Аранжин боомт дээр бид нар очиж үзэж байсан. Нүүрсээр тэнд вагоноор нүүрс ирээд усан онгоц руу ачигддаг юм байна лээ. Вагоноор нүүрс ирээд вагоны доод талын шал нь  нээлхий нь онгойнгуут вагон замынхаа доор баахан нүүрсний том савнууд байгаа. Тэр нүүрсний саван дээрээ унахаар тэр нүүрс хуримтлуулдаг савнаас нь конвейроор усан онгоц руу урсаж байдаг. Вагон усан онгоц хоёрыг холбодог тийм порт. Тэрэнтэй адилхан манайхаас нүүрсний машин очлоо унагаалаа, тэр нь конвейроор цаад хил даваад хилийн цаана хятадын вагон руу юмуу машин руу унадаг тийм юм хийж болоогүй юмуу? Тийм л юмны тухай ярьсан шүү дээ. Хуурай газрын боомтууд өөр байх. Усан боомт тэгж ажилладаг юм байна лээ. 

Тэгээд тэр унаж байх явцад нь гааль нь тооцоогоо хийчихдэг, өөр бараа байна уу, үгүй юу харчихдаг. Одоо Цагаан хадан дээр яагаад нүүрс буулгаж байгаа юм гэхээр тэр нүүрсэн доор нь өөр юм нуучихсан байгаа эсэхийг харах гэж байгаа юм гэж яриад байгаа юм л даа. Тэрнийг харахын тулд заавал нэг ачилт илүү хийх хэрэг байгаа юмуу? Наадах чинь эдийн засгийн хувьд ямар ч логикгүй байгаа байхгүй юу.

Хоёрдугаарт, нүүрс тээвэрлэж байгаа хүн алдаа хийх юм бол нүүрс тээвэрлэгчийн эрхийг хасдаг байх ёстой шүү дээ. Эрхээ хасуулахгүйн тулд тэр компани чинь өөрөө тэр нүүрсэн доороо өөр бараа нуухгүй байхыг бодох ёстой. Ингэж эрсдлээс сэргийлдэг болохоос гарч байгаа бүх нүүрсийг нь самосвалаас буух үед нь хараад зогсож байдаг гаалийн байцаагч дэндүү хоцрогдсон арга байна шүү дээ. Ийм ийм зүйлүүдийг хийчихээч гэсэн тэгээд одоогийн байдлаар боомтынхоо хот байгуулалт, ямар юмных нь хот байгуулалт байхав дээ, 1000 хүн амьдрах сумын төв л байгаа шүү дээ. Тэрэн дээрээ зууралдсан хэвээрээ байна шүү дээ. Боомтын нэвтрүүлэх хүчин чадлыг сайжруулах  талаар хятадын талтай 10 замаар засмал зам барьж байгаагаас өөр хийж байгаа ажил байхгүй байна шүү дээ. Нүүрсний боомт гэдгийг судалж үзээд нэвтрүүлэх гэж байгаа шинэ юм уу? энд бичсэнээс өөрөөр гэдэг хоёр дахь асуулт байна. Энэ хариулах юм мэдэхгүй.

Гурав дахь асуулт, экспортолж байгаа нүүрсний үнэ байгаа. Саяхан гааль мэдээ гаргасан байна. Төдөн сая тн нүүрс төдөөр зарагдаж байгаа гээд. Тэгээд 1 тн нүүрсийг нь олсон орлогодоо хуваагаад үзэхээр 1 тн нүүрс 48 орчим доллар байна л даа. Энэ коксжих нүүрс бол 48 доллар биш шүү дээ. Австралиас ирж байгаа коксжих нүүрс 200 гараад явчихсан байх, Хятадын далайн боомт дээр буухдаа. Манай нүүрсний үнэ ямар байх ёстой юм гэхээр Хятадын далайн боомт дээр буусан нүүрс Бугат руу ирэхэд тээврийн зардал, манай хилээс Бугат орох тээврийн зардал. Энэ хоёрыг тооцож үзэж байгаад үнэ гарах ёстой шүү дээ. Дэлхийн зах зээлийн үнээр хямдхан зараад байхад гааль энийг болж байна гэж харж байгаа юмуу? Гааль бас нэвтрүүлэхгүй байх эрх байгаа шүү дээ. Танай нүүрсний контрактын үнэ дэндүү бага байна гэж хэлэх эрхтэй шүү дээ. Тэгээд эн 48 долларын талаар гаалийнхнаас бас асуулт асууж байна.
Я.Батсуурь:-Хүрэлбаатар сайд хариулна
Ч.Хүрэлбаатар:-Хилийн боомтын талаар ер нь яг юу хийгдсэн юм бэ, цаг хугацаа алдсан уу гэж байна. Шүүмжлэлтэй асуудлуудыг би бас хүлээн зөвшөөрч байна. Яагаад гэхээр өнгөрсөн тогтоол гарснаас хойш юу хийгдсэн бэ гэдэг ажлыг би бас товчхон тайлбарлая гэж бодож байна. Юуны өмнө манай энэ хилийн боомтууд яг өөрөө өөрсдөө, тухайн үеийн хэд хэдэн байшин барьчихсан ийм л байгаад байгаа юм, дүр зураг. Тэгэхээр Засгийн газрын хувьд энийг авч үзэж байгаад Монгол Улсын бүх боомтууд нэг ижил төстэй байх хэлбэрийг нь барьж байгаа. Хилийн шалган нэвтрүүлдэг нь хаана байх ёстой юм. Дэд бүтэц нь хаанаа байх ёстой юм, иргэд амьдардаг орчин нь хаана байх юм, шалгадаг гаргадаг зүйл нь хаана байх юм, хэрвээ тэр нь нүүрсний боомт байвал тэр нь хаана нь тэр нүүрснийх нь гардаг зам, төмөр зам эд нар нь байх вэ гэдэг ерөнхий нэг жишиг гаргахын тулд Азийн хөгжлийн банкнаас тийм хилийн боомтын үлгэрчилсэн загваруудыг  хийлгэж авсан юм. Үүнийгээ Засгийн газрын хуралдаанаар оруулаад баталсан, нэгдүгээрт.
Үүн дээрээ үндэслээд ерөнхий төлөвлөгөөг нь Гашуун сухайт, Шивээ хүрэн байхаа энэ дээр хий гэдэг үүргийг Зам, тээвэр, хот байгуулалтын яаманд үүрэг өгөгдсөн. Манайх тендерийн хуультай. Энэ хуулийнхаа дагуу зураг төслийнх нь компани нь шалгараад мөн холбогдох судалгаагаа хийгээд, одоо зураг төсвөө хийгээд дуусч байгаа юм байна лээ. 5 сард дуусна гэсэн ийм чиглэлтэй. Эндээ таны хэлж байгаа саяны олон асуудлуудыг нь зүгээр нэг зураг зурчихдаггүй, бас цаанаа судалгаа, тооцоо, бусад орнуудын үлгэр жишгийг харж байгаад энийгээ хийж байгаа юм байна лээ. Тэгэхээр юу ч гэсэн бид нар хугацаа алдсан гэдэгтэй санал нэг байна. Гэхдээ үүнийхээ дагуу бид нар энэ хилийн боомтын ерөнхий төлөвлөгөөг гаргаж явна. Ер нь цаашдаа Монгол Улсын бүх боомтууд нэг ийм хэлбэртэй байх юм гэдгийгээ эндээ хийж авсан гэдгийг бас хэлье.
Үүнээс гадна тэр боомтод амьдарч байгаа, Гашуун сухайтын боомтод амьдарч байгаа иргэдийн төрийн албан хаагчдын нийгмийн асуудлыг түр зуур ч гэсэн шийдэх энэ асуудлыг 1.5 орчим тэрбум төгрөгний хөрөнгө оруулалтаар төр тийм байгууллагуудыг барьж байгуулах ажлыг бас зохион байгуулсан гэдгийг хэлмээр байна. Үүнтэй холбогдуулаад хилийн боомтдоо ачаалал нэмэгдэж байгаа үед манай хилийн, гаалийн холбогдох хяналт шалгалтын байгууллагуудын орон тоогий нь нэмэх, төсвийг нь улсын төсөвт суулгах зэрэг ийм ажлуудыг хийсэн.

Гагцхүү одоо бид нар, мөн үүнтэй холбогдуулаад хилийн боомтын баригдах объектуудыг бүгдийг нь концессын жагсаалтад хийгээд 2010 оны 4 сарын 20-ны өдрийн Засгийн газрын тогтоолоор энэ концессын жагсаалтыг нь бас батлуулчихсан байгаа. Одоо бид нар дээр яг юу хүлээгдэж байгаа вэ гэхээр л гагцхүү ерөнхий төлөвлөгөө нь хүлээгдэж байгаа. Ерөнхий төлөвлөгөө гараагүй байхад ямар нэгэн барилгын ажил энд хийхийг нь хориглож байгаа. Үүнтэй холбогдуулаад хугацаа алдсан зүйл бий, шүүмжлэлийг хүлээж авч байгаа.

Я.Батсуурь:-Нүүрсний үнийн талаарх асуултад гаалийн газар хариулна

Л.Дэлгэрбаяр:-Нүүрсний экспортын үнийг бол сар бүр олгох, дэлхийн зах зээлийн дундаж үнээр тогтоож байгаа. Энийг эрчим хүч, эрдэс баялаг, эрчим хүчний яамнаас энийг ашигт малтмалын гаалийн экспортын үнийг тодорхойлж байгаа. Өмнө нь бид нар яг контрактын үнээр явдаг байсан. Тухайн үед контрактын үнээр явж байх үедээ аж ахуйн нэгжүүд маань маш доогуур үнээр мэдүүлдэг байсан учраас энийг ер нь ингэж сар бүр тогтоох нь зүйтэй юм байна гэдэг шийдвэр гараад Засгийн газрын тогтоолын дагуу Эрдэс баялаг, эрчим хүчний яамнаас тогтоож байгаа юм. Тэгэхээр энэ үнэ бол сар болгон дэлхийн зах зээлийнхээ үнэтэй уялдаж дундаж үнээр нь тогтоож, зөвхөн нүүрс биш бусад ашигт малтмал дээр гаалийн үнэ мөрдөж байгаа.

Нэгдүгээр асуултан дээр би нэмж хэлэхэд нүүрсийг тээвэрлэх тээврийн хэрэгслийн төрөл дээр бид нар бас ганц гаалийн байгууллагын зүгээс биш бас хилийн  хяналтын байгууллагууд оролцсон байгаа. Конвейрын асуудал бол нэлээн жил гаруйн өмнөөс яригдсан. Энэ тал дээр хилийн  хяналтын байгууллагууд бүгд саналаа өгөөд дэмжиж байна гэдэг асуудлыг  гаргаж ирсэн. Зөвхөн энэ дээр ямар асуудал тулгарч байна вэ гэхээр нэгдүгээрт, энэ маань хил дамнасан тээврийн хэрэгслийн төрөл учраас энэ дээр бас эрх зүйн зохицуулалт шаардлагатай байгаа. 

Нөгөө талдаа хоёр улсын хооронд  хийгдэж байгаа тээвэр учраас хоёр улсын хилийн дэглэмийн гэрээн дээр бас энэ асуудлыг тусгах үүднээс Хятадын талд санал тавьсан. Хятадын тал бол энэ асуудлыг судалж үзье гэдэг үүднээс одоогоор шийдвэрлэгдээгүй ийм асуудлууд байгаа учраас конвейрын асуудал  шийдэгдээгүй байгаа. Конвейроор тээвэр хийх хүсэлттэй аж ахуйн нэгжүүд нэлээн  хэд байгаа. Энэ хүсэлтийг Гадаад харилцааны яаман дээр нэгтгэсэн байгаа гэж үзэж байна.

Мөн Азийн хөгжлийн банкнаас Тарек гээд Төв Азийн эдийн засгийн хамтын ажиллагааны хөтөлбөрийн хүрээнд хийсэн  хамтын ажиллагааны уулзалт сая өнгөрсөн 7 хоногт болсон. Энэ уулзалт дээр Азийн хөгжлийн банкнаас Евроазийн тээвэр ложистикийн хоёр коридор Монгол Улсаар дамжин өнгөрч байгаа. Нэг нь Замын-Үүд боомтоор, нэг нь Ховдын Булганы Ярант боомтоор дамжин өнгөрөх ийм коридор байгаа. Энэ хоёр коридор дээр байгаа Замын-Үүд боомт, Ярантын боомтыг Азийн хөгжлийн банкны буцалтгүй тусламжаар олон улсын жишигт хүрсэн ийм боомт болгох асуудлыг Азийн хөгжлийн банкнаас шийдвэрлэснийг албан ёсоор мэдэгдсэн байгаа. Энэ асуудлыг бас холбогдох албан шугамаар Засгийн газарт мэдэгдэх байхаа гэж бодож байна.

З.Энхболд:-Эрдэс баялгийн яамнаас ирсэн үнэ чинь жилийн дундаж үнэ 48 доллар юмуу?
Л.Дэлгэрбаяр:-Энэ сар бүр тогтоож гаалийн байгууллагад ирүүлдэг.

З.Энхболд:-Жилийн дундаж үнэ нь 48 доллар юмуу, биш юмуу?

Л.Дэлгэрбаяр:-Сарын дундаж

З.Энхболд:-Би чамтай жил яриад байна шүү дээ.

Л.Дэлгэрбаяр:-Үнэ бол сар болгон хэлбэлзэж байгаа шүү дээ.

З.Энхболд:-Сарын дундаж үнэ чинь хэд юм бэ?

Л.Дэлгэрбаяр:-Өнөөдрийн байдлаар надад мэдээ алга байна. Ер нь 48 хавьцаа гэдэг нь үнэн.

З.Энхболд:-Яаж 48 байдаг юм бэ? Австралиуд 200-гаар зараад байхад чинь.

Я.Батсуурь:-Хүрэлбаатар сайд тодруулж хариулъя.
Ч.Хүрэлбаатар:-Миний ойлгож байгаагаар бол урд хилээр гарч байгаа нүүрс угаасан, коксжих нүүрс байгаа. Эрчим хүчний нүүрс байгаа. Зарим нүүрс угааж гаргаж байгаа. Энэ бүх нүүрсүүдийг дундажлаад үнэ нь явж байгаа байх л даа. Тэгэхээр Энхболд гишүүний таны үнэтэй холбоотой асуудлаар бид нар нарийвчилсан судалгааг нь гаргуулаад өгье. 

З.Энхболд:-Эрчим хүчний нүүрс гардаггүй юм байна лээ, Хүрэлбаатар сайд аа. Газар дээрээ шатаад байж байна лээ. Хамгийн үнэтэй коксжих нүүрс нь гардаг юм байна лээ. Тэгэхээр дундаж үнэ яаж ч байсан 48 биш. 200 руу тэмүүлэх ёстой. 200-гаас юу хасагдах вэ гэхээр тэр тээврийн зардлууд л хасагдах ёстой.

Ч.Хүрэлбаатар:-Тийм л дээ, Австрали бол далайн боомтоор төмөр замаар явж байгаа шүү дээ. Манайх чинь баахан машинаар зөөж байгаа шүү дээ.
З.Энхболд:-Бишээ. Хятадын боомт дээр нүүрсээ өгч байна. Манайх газрын боомтоор өгч байна. Нөгөө хоёр нүүрс чинь явсаар байгаад металлургийн үйлдвэрүүддээ очиж байнаа даа. Тэгэхээр энэ зардал бол үндсэндээ адилхан байхгүй юу. Бид хуурай газраар, төмөр замаар явж байна, Австралийн нүүрс далайн боомтоосоо хуурай газраар төмөр замаар явж байгаа. Тэгэхээр энэ нэг зайны л асуудал байгаа.

Ч.Хүрэлбаатар:-Гэхдээ угаагаад, боловсруулалт хийчихсэн нүүрснүүд бол яг тухайн үйлдвэрийн үүдэн дээрээ нэг өөр, хэрэглэгч дээрээ өөр, зам  тээврийн зардлуудаасаа бүгдээс нь шалтгаалаад өөр өөр байна шүү дээ. Тэгэхээр холбоотой бүх мэдээллүүдийг бид нар гаргаад танд хүргүүлье.

Я.Батсуурь:-Хэлэлцэж буй асуудалтай холбогдуулж гишүүд асуулт асууж хариулт авлаа. Одоо санал хэлэх гишүүд. Жекей гишүүн саналаа хэлье.

Х.Жекей:-Их Хурлын даргын захирамжаар 2009 оны 62-р дугаар захирамжаар ажлын хэсэг гарсан юм. Батхүү даргаар ахлуулаад. Тэгээд энэ ажлын хэсэг 3 байнгын хорооны ажлын хэсэг хамтарч гараад тэгээд улсын хилийн өмнөд хэсэг, хойд хэсэг, баруун, зүүн гээд ерөнхийдөө улсын хилийг тойрч ажилласан. Тэндээ хилийн хяналтын байгууллагуудын талаар авах арга хэмжээний тухай 3 байнгын хороо хамтран хуралдаад тэгээд байнгын хороодын тогтоолыг гаргаад Засгийн газарт хүргүүлсэн. Түрүүнд гишүүд бас нэрлэлээ. 10-аад заалттай байгаа юм. Гол зорилго нь юу байна гэхээр ерөөсөө Монгол Улсын хэмжээнд хилийн хяналтын байгууллагуудын хоорондох ажлын уялдааг уялдуулах, тэгээд боомтын талаар цаашдаа төрөөс баримтлах бодлогыг цэгцтэй болгох, тэгээд цогцоор асуудлыг  шийдэхэд энэ бодлогыг чиглүүлэх нь зүйтэй гээд ингэж ярилцаж байгаад энэ тогтоол гарсан.
Тогтоол гарснаас хойш яахав хийгдэж байгаа ажил бас байна. Эрчимжүүлэх зайлшгүй шаардлага бас байна. Ер нь улс орнуудын туршлагаас аваад үзэх юм бол хот байгуулалт нь ч тэр, хилийн боомт байгуулалт нь ч тэр урьдчилсан байдлаар бүх бэлтгэлийг хангаж байж тэгээд үйл ажиллагааг эхэлдэг юм байна лээ. Ялангуяа том хөгжилтэй улс орнуудад, бүр том хотыг барихад хүртэл бараг хүн нь очоогүй, хотоо барьчихаад тэгээд сүүлд нь оршин суугч нараа хүргүүлж, тэгээд үйл ажиллагаа эхэлдэг юм байна. Тэрэн шиг манай зэргэлдээ улсад бас тийм туршлагууд байна. Хилийн боомтыг байгуулж дуусаад бүх үйл ажиллагааг явуулах бэлэн болохоор нь боомтоо нээгээд ажиллуулдаг. Манай хуулинд уул нь тийм нэг заалт бий л дээ. Улсын хилийн боомтыг нээхээс өмнө бүх юмаа хийчихээд тэгээд цаашаагаа нээж ажиллуулна гэж. Харамсалтай нь яахав амьдралд янз бүрийн шаардлага байгаа учраас хилийн боомтоо нээчихээд араас нь бэлтгэлээ хангах, тэгээд тэр боомттой холбоотой бусад асуудлыг  хийх гээд араас нь явдаг тийм туршлага манайд байгаа. Энд туршлага ч юу байхав, манай ажлын нэг гологдол байгаа юм л даа.

Тэр байдал нь явсаар явсаар хэн дээр очиж бууж байна гэхээр хил хяналтын байгууллагуудын яг тэнд ажиллаж байгаа улсуудыг хүндрүүлж байгаа. Тэгээд тэр хүндэрч байгаа байдал нь цаашдаа юунд тулж байна гэхээр ард иргэд чирэгдэхэд хүрч байгаа. Ерөөсөө тэр үйл ажиллагааны хэлбэр нь энэнд байгаа юм. Тэгэхээр энэ байдлыг цэгцлэхийн тулд тогтоолын  гол үзэл санаа байгаа юмаа гэж. Тэгээд тогтоолд нэг заалт байгаа юм. 10-р заалт нь байгаа юм. Тогтоолын үүрэг болгосон арга хэмжээг авч хэрэгжүүлэхдээ УИХ-ын даргын 2009 оны 62-р захирамжаар байгуулагдсан ажлын хэсгийн санал, дүгнэлтэд дурдсан хилийн хяналтын байгууллагуудын тулгамдаж буй шийдвэрлэвэл зохих асуудлуудыг дэс дараатайгаар шийдвэрлэх гээд оруулчихсан байгаа.
Энэ заалт нь юу байсан гэхээр мэдээж хөрөнгө, мөнгөтэй ч холбоотой,  хугацаа шаардах зайлшгүй асуудлууд байгаа. Энэ бүгдийг харгалзан үзээд дэс дараатайгаар гэдэг үг орсон. Би бодохдоо Засгийн газар ажиллаж байна. Гэхдээ эрчимжүүлэх зайлшгүй шаардлагатай байна. Яахав байдгаараа дэс дараатайгаар ажлыг бас авч үзэж байгаа юм болов уу гэдэг дээрээ тийм саналтай байна. Тийм байгаа болов уу гэж ойлгож байна. Тэгэхээр энэ асуудлыг шийдвэрлэхийн тулд жаахан эрчимтэй ажил хийх зайлшгүй шаардлага байна. Жишээлбэл, агаарын боомт, төмөр замын боомт, авто замын боомт, түүнээс гадна ачааны эргэлт их явагддаг боомтууд, зорчигч их явдаг боомтууд гээд үзэх юм бол ер нь нэлээн юм гарч ирнэ л дээ. Өнгөрсөн Аюулгүй байдал, гадаад бодлогын байнгын хорооны хуралдаан дээр Замын-Үүдэд ажиллаж ирсэн гишүүдээс санал гараад тусдаа тогтоол гаргая гэхээр бид ярьсан шүү дээ. Энийгээ эхэлж сонсъё. Тэгээд  дараагаар нь дэс дараатайгаар нь зарим нэгийг нь Засгийн газарт чиглэл болгож явах маягаар ингээд яривал яасан юм бэ гэж.

Олон цогц асуудал энд хамаарагдаж байгаа юм. Юуны өмнө боомтын зайлшгүй хийх асуудлуудын нэг юу байна гэхээр хяналт шалгалтын байгууллагуудын тэнд ажиллах нөхцөлийг бүрдүүлэх хэрэгтэй. Тэнд зарим нь яг очоод үзэх юм бол путканд амьдраад тэгээд үйл ажиллагаа явуулж байгаа шүү дээ. Бараг хувцасаа тайлахгүйгээр сар болоод нэг юм солигдож байгаа юм. Тэр нь юутай холбоотой гэхээр ажиллаж байгаа улсуудын орон тоо нь  хүрэхгүй, хуучны манайх бараг хаалттай байсан үе шахуу шүү дээ. Хятадтай мэдээж ганц нэг л боомт ажиллаж байсан. Оростой хэдэн боомт ажиллаж байсан. Тэрнийг бодоход одоо бол ерөөсөө эргэн тойронд нэлээн олон боомт нэмэгдэж ажиллаж байгаа учраас орон тооны хувьд бас эргэж харах хэрэгтэй байна. Төсөвт нь бас эргэж харах хэрэгтэй байгаа юм. Энэ бүгдийг нэлээн сайн цогц бодлого болгож явуулахын тулд жаахан ажиллах хэрэгтэй байна л даа.

Хоёр жил болчихлоо. Энэ тогтоол гарснаас хойш. Ер нь бид тогтоол гаргачихаад тэрнийг нь ингээд сонссон болоод хаяад байх уу, яахав. Энэ тал дээр бид бас анхаармаар байна. Одоо энэ хуралдаанаас Засгийн газарт дахиад нэг бичиг явах юмуу, яах юм. Тэрнийг бас Байнгын хорооны дарга нэг бодмоор байна. Тэрнийг яамаар юм дээ. Одоо  ингээд сонссон чинь биелэгдсэн ч юм байна, эхэлж байгаа ч юм байна, ерөөсөө сөхөө ч үгүй юмнууд бас байна, энэ дотор. Жишээлбэл, тэр чөлөөт бүсийн асуудал байгаа юм. Ер нь нэг чөлөөт бүс гээд бид нар сүүлийн үед 10-аад жил ярьж байгаа юм. Нэг хашаа барьчихаад тэр дотор нэг худалдаа явуулах юм шиг ийм төсөөлөөд яваад байгаа. Хэрэг дээрээ тэр нь дэлхийн практикаас гадуур юм шиг байгаа юм. Дэлхийд бол ерөөсөө тэр аймгийг тэр чигээр нь чөлөөт бүс болго, эсвэл манайхаар бол. Эсвэл тэр сумын нутаг дэвсгэрийг тэр чигээр нь чөлөөт бүс болгож байж тэр чөлөөт бүсийн асуудал явдаг юм байна шүү дээ. Түүнээс биш нэг хашаа барьчихаад, тэрнийгээ торлочихоод энэ дотор худалдаа хий гэх юм бол ер нь тэнд орж худалдаа хийдэг тийм газар бас байдаггүй юм байна шүү дээ.

10-аад жил явахад лав энэ явсангүй. Тэгэхээр энэ өөрөө явахгүй гэдэг нь тодорхой болчихсон учраас энэ тэргүүн шадар сайдын мэдэлд байх шиг байгаа юм. Эдийн засгийн чөлөөт бүсийн асуудлууд. Энийгээ бас нэг бол хийгээд, бүр болохгүй бол болих тийм цаг нь болчихлоо. 10-аад жил болчихлоо. 

Я.Батсуурь:-Сайхансамбуу гишүүн
Ш.Сайхансамбуу:-Би Засгийн газар луугаа л хэлэх  гээд байна л даа. Энэ 3 байнгын хорооны тогтоол яахав дээ нэг тийм сайн ач холбогдолтой болж өнгөрсөнгүй гэж. Эртээд бид нар Засгийн газрын мөрийн хөтөлбөрийг бас Төсвийн байнгын хороон дээр ярихад нүүрсний асуудлыг босгож ирсэн шүү дээ. ХЭГ-ын дарга Хүрэлбаатар сайд нүүрсний бодлогыг бид нар тэртээ тэргүй Засгийн газраас оруулж ирнэ гэсэн. Тусгай Монгол Улсын Засгийн газрын нүүрсний бодлого гэж. Тэгэхээр энэ бодлоготойгоо хамтруулаад энэ боомтоо хамт оруулбал их зүгээр юм шиг байна. Энэ дээр бүр тодорхой хэмжээний хөрөнгө зараад, тэгээд боомтынхоо асуудлыг бид нар одооноос энийгээ их сайжруулж, уг нь гайгүй ажил шүү дээ. Боомтны. Нүүрсний экспортлох ажлыг  хийхэд. Ерөөсөө л бэлдмэл талбай, хэдэн конвейр байхад болох ажил шүү дээ. Бид нар өөрсдөө сэтгэж чаддаггүй юм бол хил даваад хятадууд манайхаас нүүрс авах гэж яаж бэлдэж байгаа, зам талбайгаа яаж тавьж байна, талбайгаа яаж засч байна, орон тоогоо яаж бүрдүүлж байна, байшин барилгаа яаж барьж байна гэдгээ бид нар өөрсдөө нэг харчихмаар байна, эхлээд. Тэгээд тэндээс нь туршлага аваад өөрсдөө энийгээ хэрэгжүүлээчээ, нүүрснийхээ бодлогын хурдан оруулж ирээчээ. Тодорхой хөрөнгө Засгийн газар гаргаад хилийн цэрэг, гааль, татварынхандаа хөрөнгийг нь гаргаж өгөөд нүүрс экспортлох том ажилтай хамтатгаад хийчихмээр санагдаад байх юм.
Хоёрдугаарт, эдийн засгийн чөлөөт бүсийг тэртээ тэргүй монгол хүн ойлгоогүй л дээ. Эдийн засгийн чөлөөт бүс гэж чухам юуг хэлээд байгааг ойлгохгүй байгаа улсууд яаж хийх юм бэ, энэ чинь. Би л дээр үед 1996 онд зах орох гэж хашаа барьж байсан байхгүй юу, одоо байж байгаа энэ Нарантуул. Яг тэрэн шиг юм сэтгэж бодоод байгаа байхгүй юу. Хашаа барьчихаад ганзгын наймаа хийж байгаа улсууд ирээд лангуугаа тавиад наймаагаа хийж байна гэж ийм ойлголтоор эдийн засгийн чөлөөт бүсийг ингэж ойлгоод байгаа. Энэ бишээ. Чөлөөт бүсийг ойлгоогүй байгаа юм чинь энийг одоо зүгээр ингээд хаачихсан дээр. Чаддаг улсууд нь. Уг нь хөрөнгө оруулагчдаа яг тэнд өөрсдийнх нь хөрөнгөөр, өөрсдөөр нь юм бариулаад, тэгээд үйл ажиллагааг нь чөлөөтэй явуулаад тэгээд манайх татвар авч улсынхаа төсвийг бүрдүүлнэ гэсэн уг нь ийм л товчхон хэлэхэд ийм л юм байгаад байгаа. Энийг хийж чадахгүй юм чинь яая гэхэв. Хоёр хил дээрээ хоёр том хашаа барилаа. Хашааг нь дотор нь хэдэн хүн хуваагаад авчихсан Монгол Улсууд. Гаднын хүнд зарах зорилготой. Тэр нь зарагддаггүй. Зах зээл нь бага юм чинь ийм газар яаж чөлөөт бүс хөгжүүлэх вэ дээ. Энийг дахиж яриад худлаа ярианы сэдэв болгохоо боливол таарна.

Гуравдугаарт, би нэг ганц хүсч байгаа юм, түрүүнд нэлээн яриад өнгөрлөө. Монгол иргэнийг тэр олон декларация, нэвтрүүлэх бичиг баримтаасаа чөлөөлөх тийм арга бололцоо манайханд байдаг юм болов уу. Заавал тэрнийг аваад декларация. Миний хувьд би декларация бичихэд нэг их тийм тодорхой үнэнээрээ бичдэггүй л хүн. Зүгээр л цамц 2 байна, гутал 3 ширхэг гээд ингэсгээд тэгээд энэ бол нэг тийм формальный бичилт. Ямар ч манай улс тэрнийг цаана нь судалж аваад Сайхансамбуу тийм тийм гуталтай, тийм тийм цамцтай, костюм пиджактай орж ирсэн гэж бүртгээд компьютерт хийгээд байгаа тийм юм байхгүй юм чинь тэрнийг худлаа нэг нь бичүүлж, нэг нь бичсэн болж тэгж байх хэрэггүй ээ. Энийгээ одоо больчих. Энэ иргэдээ энийгээ нэг юм чөлөөлөөд зөвхөн паспортоор нь зурагтай, нэр овогтой, тэртээ тэргүй Монгол Улсын иргэн мөн л юм чинь тэр паспортоор нь ганц бүртгэлийг хянаад тэгээд тэр хуруу, нүдээр нь хийдэг тийм төхөөрөмж байвал тэрнийгээ нэг  тавиад энэ бичиг цааснаас нь чөлөөлөөд, очерлодог, дугаарладгийг нь болиулчихъя гэж ингэж хүсээд байх юм.  Энийг 2011 онд шийдээд өгчихөөч.Манай эрх бүхний байгууллагууд.

Дараагийн нэг юм бол энэ би бас түрүүнд яриад өнгөрлөө. Засгийн газарт хандаж, одоо энэ төмрийн хүдэр гаргаад байх юм. Энэ дээр яг энэ нүүрс шиг экспортын татвар авахгүй байх шиг байна. З.Энхболд гишүүн яриад байна. Өндөр үнэтэй зараад, манайх хямдхан гэж. Манайх экспортын татвар тавиагүй юм чинь яаж үнэ нь өсөх юм бэ? өсөхгүй шүү дээ. Чөлөөтэй гаргаад явуулаад байгаа юм чинь. Гаргаж байгаа хэдэн  компанид чинь ашиг нь ороод экспортынхоо татварыг л тавьчихвал аяндаа энэ чинь өөрөө үнэ нь өсөөд явчихна шүү дээ. Энэ экспортын татварыг би эртээд Цэвээнжав даргаас хальт сонсож аваад тэгээд Эрчим хүч, эрдэс баялгийн яам, Хууль зүйн яам хоёрыг зөвшөөрлөө коксжсон нүүрснээс тн тутмаас 3000, эрчим хүчний нүүрснээс 2000 төгрөг авсан болоод гаргаж байгаа. Ерөөсөө хууль зүйн орчин нь ийм гээд ингэж хариулж байсан байхгүй юу. Төмрийн хүдэр бол яг тийм юм байна шүү дээ, бас. Экспортын татвар байхгүй. Тийм учраас үнэ нь өсч өгөхгүй л дээ. Ийм байна. Тэгээд энэ конвейрын системийг Засгийн газрынхаа нүүрсний хөтөлбөрт тусгаад тэр талбай юмаа засаад одоо энэ нүүрс ийм их экспортлох гэж байгаа, одоо Хятад Улс өөрөө сая зарлалаа шүү дээ. Монгол Улсаас жилд 50 сая тн нүүрс авна гээд. 4 салаа зам тавиад манай хил рүү тулгаад тавьчихаад байдаг. Бид нар нэг салаатайгаа байгаад байдаг.  Ийм байна. Тийм учраас энэ нүүрснийхээ бодлогыг яаралтай оруулаачээ гэж хүсье.
Я.Батсуурь:-З.Энхболд гишүүн саналаа хэлье.

З.Энхболд:-2009 оны 10 сарын 21-ний өдөр тогтоол гаргаснаас хойш өнөөдрийг хүртэл хийсэн бодитой ажил байхгүй байна гэж би дүгнэж, хэрвээ байсан бол барилга байшин боомт худалдаа хөнгөвчлөгдсөн, ядаж л хил дээр ажиллаж байгаа улсууд тохилог байртай, нүүдлийн биш маягтай, тийм тогтмол суурин байдалтай ажиллах ёстой шүү дээ. Тэгээд дэндүү их цаг алдсан байна. Өнөөдрийг хүртэл юм хийгээгүй юм байна. Цаашид юм хийх эсэх нь тодорхойгүй юм байна. Ийм л дүгнэлтийг Байнгын хорооны, Жекей гишүүн бас асуугаад байна. Энийг сонсоод бид нар юу гаргах юм, бид нар тогтоол гаргана шүү дээ. 10 сарын 21-ний өдөр гаргасан 13/45/12 гэдэг дугаартай тогтоол нэг бүрчлэн 10 зүйл заалтаараа биелэсэн үү, биелээгүй юу гэдэг ийм л дүгнэлтийг Байнгын хорооны аппарат бэлдээд гаргамаар байна. Тэгээд нэг бүрчлэн биелэсэн юм байгаа бол биелэсэн. Биелээгүй бол биелээгүй. Миний ойлгосноор бол биелэсэн юм  үнэхээр алга байна.

Хоёрдугаарт, энэ тогтоол гарах хамаагүй боловч, экспортлогдож байгаа нүүрсний үнийн талаар Байнгын хороо руу Засгийн газраас албан ёсны мэдээлэл ирүүлэхийг хүсье. Хэдэн тн нүүрс ямар үнээр, ямар компаниуд гаргасан, Австралийн нүүрстэй үнийг харьцуулсан харьцуулалт. Тэгээд Хятадын аль аль үйлдвэр дээр ямар үнээр очиж байгаа вэ, манай энэ үнэ хэд байж болохоор байсан, тэрэн дотор алдаа гарч уу, үгүй юу? Экспортын татваруудтай байлаа, байгаагүй гээд энэ үнэ бол байдгаараа байна л даа. Энэ үнийг буруу болсон тохиолдолд хилээр гаргахгүй байх эрх Засгийн газарт бас байгаа шүү дээ. Багаар мэдүүлээд ирсэн үед. Тэр контрактын үнийг баримтлахгүй байх эрх байгаа. Ашигт малтмалын хуулин дээр дэлхийн зах зээлийн үнээр зарах үүрэгтэй байгаа. Ийм ийм зүйлүүд дээр бид бас мөрдөж явахгүй бол болохгүй нь ээ.

Хоёрдугаарт, хоёр жилийн өмнө боловсруулаагүй ашигт малтмалаас гаргаж байвал НӨТ-ын татварын буцаан олголтыг өгөхгүй байх хууль бас гарсан байгаа юм. Тэр  хуулийн  хэрэгжилтийг бас Байнгын хороо шаардаж авмаар байна. Боловсруулалтын түвшин бага байх тусам НӨТ-ыг буцааж өгдөггүй. Ихсэх тусам нь НӨТ-ыг нь буцаан олгодог ийм хууль гарсан шүү дээ. Тэрний хуулийн үр дүнд төсөвт орох татварын тоо нэмэгдсэн үү, үгүй юу гэдэг тийм асуулгыг Байнгын хороо бас явуулмаар байна. Бас 2 жил болж байгаа тийм хууль байгаа.
Я.Батсуурь:-Би нэг санал хэлье. Өнгөрсөн чуулганы завсарлагаанаар  миний бие Замын-Үүд дэх хилийн боомтын үйл ажиллагаатай нэг бүрчлэн бас бүх агентлагаар нь орж уулзаж, танилцсан юм. Замын-Үүдээр бол монголын гадаад худалдааны бараг 70 орчим хувь нь дамжин өнгөрч хийгдэж байгаа,  хамгийн том гол боомт байгаа. Бид бүхэн бүгдээрээ санаж байгаа. 2007-2008 оны үед энэ боомт дээр асар их хэмжээний бараа, таваар хоёр  талаасаа бөглөрч түгжирснээс болоод Монгол Улсад инфляц хөөргөдөж, үнийн  хөөргөдөл бий болж, ялангуяа барилгын материал их саатаж, үүнээс болж барилгын үнэ огцом өсөхөд гол нь нөлөөлж байсан. Яг  иймэрхүү байдал бий болчихжээ, Замын-Үүд дээр. Дахиад ойрын үед энэ саруудад ч юмуу, энэ Замын-Үүд дээр түгжрэл үүсч, ялангуяа уул уурхайн бүтээгдэхүүн эрс нэмэгдсэнтэй холбоотойгоор Замын-Үүдээр лонхны хүзүү гэж ярьдаг, байдал бий болж, дахин Монгол Улсад эдийн засагт томоохон цохилт, үнийн хөөргөдөл инфляц бий болох ийм магадлал өндөр болчихоод байгаа юм.

Энэ асуудлыг урьдчилж харж, урьдчилсан арга хэмжээ авахуулах үүднээс өнөөдрийн энэ мэдээллийг сонссон юм байгаа юм. Энэ талаар Байнгын хорооноос тодорхой ямар нэг хэмжээгээр Засгийн газарт үүрэг чиглэл өгөх зайлшгүй шаардлагатай гэж үзэж байна.

Хятадын талаас боомтын дамжин өнгөрүүлэх хүчин чадлаа эрс нэмэгдүүлсэн байна. Зорчигч бараа, тээвэр бүх юм нь тусдаа 4, 5 чиглэлээр манайхаар ингээд бөөнөөрөө ороод ирчихдэг. Манай хил дээр ирээд хоёр талаасаа гацчихдаг.  Ялангуяа зорчигч нэвтэрч байгаа байдалтай харж байхад орой 6 цагаас вагон хөдлөхөөс өмнө маш олон хэмжээний, олон тооны зорчигч бөөнөөрөө орж ирдэг юм. Хятадууд тэднийг ямар ч саадгүй бөөнөөр нь гаргачихдаг. Тэгээд хил хаах болохоор бөөн манай зорчигч цаанаасаа ороод ирчихдэг. Тэр зорчигчдыг  хил дээр хонуулахгүйн тулд байгаа нөхцөл, хүчин чадлаараа маш оромдог, зэрэмдэг чанаргүй шалгалт хийж бөөнөөр нь бараа таваартай зорчигчдыг өнгөрүүлж байна.

Энэ бол нэг  талаас улс орны аюулгүй байдалд бас ноцтой асуудал юм. Аливаа улс орон бол орж байгаа бараа таваар, зорчигч дээр хяналтаа чанга тавьдаг. Гарч байгаа дээр  харьцангуй сул тавьдаг. Аль ч улс орон ийм байдаг. Экспорт дэмжих үүднээс. Гэтэл манайх болохоор бараг эсрэгээрээ болчихож. Энэ байдалд бас аюулгүй байдлын үүднээс болоод нөгөө талаас эдийн засгийн үүднээс үнийн  хөөргөдөл хариугүй дахиж бий болох гээд 2007, 2008 оны үнийн  хөөргөдөл бий болох гээд байна. Үүн дээр Засгийн газар  онцгойлон анхаарч тодорхой арга хэмжээ аваачээ гэсэн үүднээс өнөөдрийн энэ хэлэлцүүлэг мэдээллийг сонссон юм. Тэгээд Байнгын хорооноос ямар ч байсан гишүүдийн саналыг  нэгтгээд ажлын хэсгийн саналыг нэгтгээд тодорхой чиглэл үүргийг тогтоол байна уу, дүгнэлт байна уу, хуралдааны тэмдэглэл хэлбэрээр ч юмуу хуулийнхантай ярьж байгаад Засгийн газартаа нэг удаа чиглэл өгье гэж бодож байна.

Наранхүү гишүүн саналаа хэлье.

Х.Наранхүү:-Нэг зүйл нэмээд хэлчихье. Энэ шийд гарснаас хойш ядахдаа өнгөрсөн 2 жилд Засгийн газрын төсөв дотор яг энэнтэй холбоотой хэдий хэмжээний хөрөнгө тусгаж өгсөн юм бэ, Засгийн газар хэдийг төлөвлөсөн юм, хэдийг нь шийдэж өгсөн юм, өөрөөр хэлбэл, би эндээс юу олох гээд байна гэвэл Их Хурлаас хангалттай санхүүжилтийг нь олгосон юм болов уу, Засгийн газар тэр олгосон санхүүжилтийг яг тэр хэмжээгээр нь энэ юмандаа зарцуулж чадсан юмуу, үгүй юмуу. Эс тэгвээс энэ оны  төсвийн тодотгол, дараа жилийн төсвийг  хийхэд энд хэдий хэмжээний хөрөнгө нэмж зарцуулах шаардлагатай байна гэдгээ одооноос сайн бэлдэх  нь зүйтэй юм болов уу гэсэн ийм саналтай байх юм. Байнгын хорооны даргаа. Ирэх оны төсвийг  хийхдээ энэ асуудлуудаа зөв тоо олж тавих хэрэгтэй байна. Энийгээ нийтэд.

Я.Батсуурь:-Санал нэг байна. Наранхүү гишүүнтэй. Өнөөдрийн мэдээллийн гол агуулга бол тэр байсан. Үнэхээр боомтын үйл ажиллагаа, хүчин чадлыг өргөтгөх, нэмэгдүүлэх талаар ирэх оны төсөв буюу одоо энэ 5, 6 сард хэлэлцэх төсвийн тодотголоос өмнө Байнгын хороо, Засгийн газарт тодорхой чиглэл өгье. Тэгэхээр зэрэг бүгдээрээ энэ талаар тогтоол гаргах уу, эсвэл хуралдааны тэмдэглэл хэлбэрээр хүргэх үү гэдгээ хэдүүлээ ярьж байгаад төсөл боловсруулаад энийгээ гишүүддээ танилцуулаад дахиж хэлэлцээд тэгээд Засгийн газарт чиглэл өгье. Яагаад гэвэл үнэхээр бүх юм явж явж төсөвтэй холбоотой,  төсөв дээр очиж гацах учраас, шийдэгдэх учраас төсвийн тодотголоос өмнө Байнгын хорооноос судлаад тодорхой чиглэл Засгийн газарт  өгье гэсэн саналтай байна. Ийм шийдвэрт хүрэх үү. За зөвшилцөлд хүрлээ. 

Өнөөдрийн  хуралдаан үүгээр дуусч байна. 

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ







Ц.НАРАНТУЯА
4

